ಶಾಸನಗಳಲ್ಲಿ ಆಯಗಾರಿಕೆ ಸಂಸ್ಕೃತಿ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ, ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶೀ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರಾದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಆಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧಿನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನ ಶಾಖೆಗಳಲ್ಲಿ ಹುದುಗಿರುವ ದೇಶೀ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಶಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ, ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪ ಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತದೆ. ‘ಶಾಸನಗಳಲ್ಲಿ ಆಯಗಾರಿಕೆ ಸಂಸ್ಕೃತಿ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ವೀರೇಶ ಬಡಿಗೇರ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಮತ್ತು ಕೆ. ಎಲ್‌. ರಾಜಶೇಖರ್‌ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿಗಳು
ಶಾಸನಗಳಲ್ಲಿ ಆಯಗಾರಿಕೆ ಸಂಸ್ಕೃತಿ: ಪರಾಮರ್ಶನ ಗ್ರಂಥಗಳು
೧. ಡಾ. ಎಂ. ಚಿದಾನಂದಮೂರ್ತಿ, ೨೦೦೨ (ತೃ. ಮು. ); ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ, ಸಪ್ನ ಬುಕ್‌ಹೌಸ್‌, ಬೆಂಗಳೂರು
೨. Bombay Karnataka Inscriptions vol. I part: and vol. I part. II
೩. Epigraphaia Carnatica vol; IV, VII, XII
೪. South Indian Instructions, vol, XV, XVIII, XX
೫. ಡಾ. ಡಿ. ವಿ. ಪರಮಶಿವಮೂರ್ತಿ, ೨೦೦೭; ಪ್ರೌಢದೇವರಾಯನ ಶಾಸನಗಳು, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೬. ಡಾ. ವೀರೇಶ ಬಡಿಗೇರ, ೨೦೦೬; ರಾಶಿಬುತ್ತಿ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೭. ಡಾ. ಚನ್ನಬಸವ ಹಿರೇಮಠ. ೧೯೯೯; ರಾಯಚೂರು, ಕೊಪ್ಪಳ ಜಿಲ್ಲೆಯ ಶಾಸನಗಳು. ಚೇತನ ಪ್ರಕಾಶನ, ಮಸ್ಕಿ.
೮. ಎ. ಎಮ್‌. ಅಣ್ಣಿಗೇರಿ, ಮೇವುಂಡಿ. ಮಲ್ಲಾರಿ (ಸಂ) ೧೯೯೧, ಶಾಸನ ಸಂಚಯ, ಕನ್ನಡ ಸಂಶೋಧನೆ ಸಂಸ್ಥೆ, ಧಾರವಾಡ.
೯. ಡಾ. ಕೆ. ಎಸ್‌. ಕುಮಾರಸ್ವಾಮಿ. ೧೯೯೯; ಪ್ರಾಚೀನ ಕರ್ನಾಟಕದಲ್ಲಿ ಶಿಲ್ಪಾಚಾರಿಯರು, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.
೧೦. ಪ್ರಸನ್ನ; ೨೦೦೫; ದೇಸಿ ಜೀವನ ಪದ್ಧತಿ, ಒಂಟಿತನ ಪ್ರಕಾಶನ, ಹೆಗ್ಗೋಡು.
೧೧. ಡಾ. ದೇವರಕೊಂಡಾರೆಡ್ಡಿ (ಮು. ಸಂ) ೨೦೦೬, ಕನ್ನಡ ವಿಶ್ವವಿದ್ಯಾಲಯ, ಶಾಸನ ಸಂಪುಟ-೯, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
ಶಾಸನಗಳಲ್ಲಿ ಆಯಗಾರಿಕೆ ಸಂಸ್ಕೃತಿ (೧)
ಆಯಗಾರಿಕೆ ಪ್ರಾಚೀನ ಕೃಷಿ ಸಮಾಜದ ಬಹುಮುಖ್ಯ ಆರ್ಥಿಕ ಹಾಗೂ ಸಾಮಾಜಿಕ ಪದ್ಧತಿಯಾಗಿತ್ತು. ಇದೊಂದು ಅಂತರ್‌ಕುಟುಂಬ ಸಂಬಂಧಗಳ ತಾಳಿಕೆ ಹಾಗೂ ಬಾಳಿಕೆಯ ವ್ಯವಸ್ಥೆಯಾಗಿತ್ತು. ಅದೊಂದು ಸಮೂಹ ಹೊಣೆಗಾರಿಕೆ ಸಂಗತಿಯಾಗಿತ್ತು. ಉತ್ಪಾದಕ ರೈತ ಕುಟುಂಬಗಳು, ಅವರನ್ನು ಆಶ್ರಯಿಸಿ ಬದುಕುವ ಕೈಕಸುಬಿನವರು, ಕೈಕಸುಬಿನವರನ್ನು ಆಶ್ರಯಿಸಿ ಬದುಕುವ ರೈತ ಕುಟುಂಬಗಳು ಇವರೆಲ್ಲರಿಗೂ ಕರ್ತವ್ಯಪ್ರಜ್ಞೆಯ ಭಾಗವಾಗಿ ಆಯ ಪ್ರಚಲಿತವಿತ್ತು. ಆಯ ಎನ್ನುವುದು ಹಣಕ್ಕಾಗಿ ದುಡಿಯುವ ದಂಧೆ ಆಗಿರಲಿಲ್ಲ. ಅದೊಂದು ಧರ್ಮ ಪ್ರಜ್ಞೆಯಾಗಿತ್ತು.
‘ಕೂತು ಉಂಡರೆ ಕುಡಿಕೆ ಹೊನ್ನು ಸಾಲದು’ ಎನ್ನುವ ಗಾದೆ ಮಾತನ್ನು ಯಾವ ಹಳ್ಳಿಗಳು ಸೃಷ್ಟಿಸಿದವೋ ಅದೇ ಹಳ್ಳಿಗಳಿಂದ ಆಧುನಿಕ ಶಿಕ್ಷಣ ಹಾಗೂ ಜಾಗತೀಕರಣದ ಫಲಿತಗಳಿಂದಾಗಿ ಕುಳಿತು ಉಣ್ಣುವ ತಾಣಗಳಾಗಿ ಪರಿವರ್ತಿತವಾಗುತ್ತಿವೆ. ಔದ್ಯೋಗಿಕರಣ ಹಾಗೂ ನಗರೀಕರಣದ ವಿಪರೀತತೆ ಹಳ್ಳಿಗಳನ್ನು ಹಾಗೂ ಬೆಳೆವ ಭೂಮಿಯನ್ನು ವಸ್ತು ರೂಪದ ಸರಕನ್ನಾಗಿಸಿದೆ. ಬಂಡವಾಳಶಾಹಿ ಪ್ರಗತಿ ಅಥವಾ ಆಧುನಿಕತೆಯ ಗುಣವೇ ಬೌದ್ಧಿಕವೂ ಹಾಗೂ ಭೌತಿಕವೂ ಆದಂತದ್ದು, ಇಂಥದಲ್ಲಿ ದುಡಿಮೆ ಹಿಂದೆ ಸರಿದು ಹಣವೇ ಮೌಲ್ಯವಾಗುತ್ತವೆ. ಶ್ರಮ ಪ್ರಧಾನ ಸಮುದಾಯ ಸಂಸ್ಕೃತಿ ಹಿಂದೆ ಸರಿದು ಶ್ರಮ ವಿರೋಧಿ ಹಾಗೂ ಸುಖ ಸಂಸ್ಕೃತಿಯ ಸಮುದಾಯವನ್ನು ಆಧುನಿಕತೆ ಹುಟ್ಟಿಸುತ್ತಿದೆ. ಭೂಮಿ-ಕೃಷಿ, ಮಳೆ-ಬೆಳೆ. ಆಚರಣೆ-ಸಂಪ್ರದಾಯ, ಆಯಗಾರಿಕೆ ಇಂಥ ಸಾಂಪ್ರದಾಯಿಕ ಪ್ರತ್ಯುತ್ಪನ್ನ ಪ್ರಧಾನ ಜೀವನ ಕ್ರಮಗಳು ಇಂದು ಅಪಹಾಸ್ಯಕ್ಕೂ ಉಪೇಕ್ಷೆಗೂ ಗುರಿಯಾಗುತ್ತಿವೆ. ಅಭಿವೃದ್ಧಿಯ ಅಸಹಜ ಬೆಳವಣಿಗೆ ಇಂದು ಪ್ರಧಾನವಾಗುತ್ತಿದೆ. ಇದು ಸಂಪ್ರದಾಯದ ವೈಭವ ಹಾಗೂ ಹಪಾಹಪಿ ಎಂದೆನಿಸಿ ಬಿಡಬಹುದು. ಆದರೆ ಅದು ಖಂಡಿತ ಅಲ್ಲ. ನೆಲಪ್ರಧಾನ ಪ್ರಗತಿಗಿಂತ ಹಣಪ್ರಧಾನ ಪ್ರಗತಿ, ಜನಪ್ರಧಾನ ಪ್ರಗತಿಗಿಂತ ಜನವಿರೋಧಿ ಪ್ರಗತಿ ಇಂಥ ಭಯಕ್ಕೆ ಕಾರಣವಾಗುತ್ತಿದೆ. ಮನುಷ್ಯನ ನೆಲ ಹಾಗೂ ನೆಲಗಳನ್ನೇ ಕಿತ್ತುಕೊಂಡು ದಿಕ್ಕೇಡಿಗಳನ್ನಾಗಿ ಸುತ್ತಿರುವ ಏಕಾಕೃತಿಯ ಹಣವಂತ ಪ್ರಗತಿ ಸಾಂಪ್ರದಾಯಿಕ ಸಮಾಜದ ವಿನಾಶಕ್ಕೆ ಕಾರಣವಾಗುತ್ತಿದೆ. ಅದರ ವೈವಿಧ್ಯತೆಯನ್ನೇ ನಾಶಮಾಡುತ್ತಿದೆ. ಇಂಥ ವೈವಿಧ್ಯತೆಯೇ ಶ್ರಮಪ್ರಧಾನ ಸಂಸ್ಕೃತಿಯ ಜೀವಾಳವಾಗಿತ್ತು. ಇಂದು ಆಧುನಿಕತೆ ಎನ್ನುವುದು ಬರೀ ಭೌತಿಕ ರೂಪದಲ್ಲಿ ಮಾತ್ರ ಬರುತ್ತಿಲ್ಲ ಅದು ತನ್ನದೇ ಆದ ಆಲೋಚನಕ್ರಮ, ಜೀವನ ವಿಧಾನ, ಸಂಸ್ಕೃತಿ ಎಲ್ಲವನ್ನು ಒಳಗೊಂಡ ಒಂದು ಸಾಮಾಜಿಕ ವ್ಯವಸ್ಥೆಯಾಗಿ ಬರುತ್ತಿದೆ.
ವ್ಯವಸಾಯ ಹಾಗೂ ಸೇವಾ ವೃತ್ತಿಯಂಥ ಉದ್ಯೋಗಗಳು ಬರೀ ವೃತ್ತಿಗಳಾಗಿರಲಿಲ್ಲ. ಅವು ಜೀವನ ಪದ್ಧತಿಗಳಾಗಿದ್ದವು. ಇಂಥ ಜೀವನ ಪದ್ಧತಿಯನ್ನು ಬದಲಾಯಿಸುವುದು ಅಷ್ಟು ಸುಲಭವಲ್ಲ. ಪಟ್ಟಣಿಗರು ತಮ್ಮ ವೃತ್ತಿಯನ್ನು ಸುಲಭವಾಗಿ ಬದಲಾಯಿಸಬಲ್ಲರು. ಏಕೆಂದರೆ ಪಟ್ಟಣದಲ್ಲಿ ವೃತ್ತಿಗೂ ಜೀವನ ಪದ್ಧತಿಗೂ ನೇರ ಸಂಬಂಧವಿರುವುದಿಲ್ಲ. ಪಟ್ಟಣಿಗರ ಆಯ್ಕೆಯ ಎಲ್ಲ ವೃತ್ತಿಗಳೂ ಹೆಚ್ಚು ಕಡಿಮೆ ಒಂದೇ ಜೀವನ ಶೈಲಿಯನ್ನು ಹೊಂದಿರುತ್ತವೆ. ಹೊಸ ವೃತ್ತಿಗಳ ಬಗ್ಗೆ ಹಳ್ಳಿಗರಿಗಿರುವ ಮಾನಸಿಕ ಹಿಂಜರಿತವನ್ನು ಗೆಲ್ಲಬೇಕಾಗುತ್ತದೆ. ಇದಕ್ಕೆ ಅಪಾರ ತಾಳ್ಮೆಬೇಕು.
ಆಧುನಿಕ ಪ್ರತಿಯೊಬ್ಬ ವ್ಯಕ್ತಿಗೂ ಕೊಳ್ಳುವ ರೋಗವನ್ನು ಅಂಟಿಸುತ್ತಿದೆ. ಕೊಳ್ಳುವ ರೋಗ ಬಡಿದ ಮನುಷ್ಯನಿಗೆ ಮಾರಲಿಕ್ಕಿರುವುದು ಆತನ ಕಾಯಕ ಹಾಗೂ ಬುದ್ಧಿಮತ್ತೆ ಮಾತ್ರ ಆದರೆ ಯಂತ್ರಗಳ ದೈತ್ಯಶಕ್ತಿಯ ಮುಂದೆ ಮನುಷ್ಯನ ಕಾಯಕಕ್ಕೆ ಕವಡೆ ಕಾಸಿನ ಕಿಮ್ಮತ್ತು ಇಲ್ಲವಾಗಿದೆ. ಬುದ್ದಿಮತ್ತೆ ಎಂಬುದು ತಂತ್ರಜ್ಞಾನವಾದರೆ ಮಾತ್ರ ಅದಕ್ಕೆ ಬೆಲೆಯಿದೆ. ಲೋಕಾನುಭವಕ್ಕೆ ಬೆಲೆಯಿಲ್ಲವಾಗಿದೆ. ಹೀಗಾಗಿ ಯಂತ್ರಗಳನ್ನು ಹೊಂದಿದವರು ಶ್ರೀಮಂತರಾಗಿ ಇಲ್ಲದವರು ಬಡವರಾಗಿ ಉಳಿದಿದ್ದಾರೆ. ಗಾದೀಜಿಯಂಥವರು ಪಂಚಾಯತಿ ರಾಜ್ಯ ವ್ಯವಸ್ಥೆಯಲ್ಲಿ ಕಲ್ಪಿಸಿಕೊಂಡದ್ದು ಕೊಳ್ಳದೇ ಇರುವ ಹಳ್ಳಿಗಳನ್ನು ಅಥವಾ ಕೊಳ್ಳುವ ಅಗತ್ಯವಿರದ ವಿಕೇಂದ್ರಿಕೃತವಾದ ಗ್ರಾಮ ಸ್ವರಾಜ್ಯವನ್ನು ಮೊದಲು ಹಳ್ಳಿಗಳಲ್ಲಿ ಕೊಡು-ಕೊಳ್ಳುವ ಪದ್ಧತಿ (barter system) ಜಾರಿಯಲ್ಲಿತ್ತು. ಈಗಲೂ ಈ ಪದ್ಧತಿ ಕೆಲವು ಕಡೆ ಜೀವಂತವಿದೆ. ಮಲೆನಾಡಿನಲ್ಲಿ ಎಲ್ಲ ರೈತರು ಕೋಣಗಳನ್ನು ಕಟ್ಟುತ್ತಿರಲಿಲ್ಲ. ಅಥವಾ ಕಬ್ಬು ಅರೆಯುವ ಗಾಣಗಳನ್ನು ಇಟ್ಟಿರುತ್ತಿದ್ದಿಲ್ಲ. ಬೇಸಾಯದ ವೇಳೆಯಲ್ಲಿ ಹಾಗೂ ಕುಯಿಲಿನ ಸಂದರ್ಭಗಳಲ್ಲಿ ಅಂತಹ ಪದಾರ್ಥಗಳು ಬೇಕಿದ್ದರೆ ಇದ್ದವರು ಇರದಿದ್ದವರಿಗೆ ಒದಗಿಸುತ್ತಿದ್ದರು. ಪಡೆದವರು ಮತ್ತೊಂದು ಸಂದರ್ಭದಲ್ಲಿ ಪ್ರತಿಯಾಗಿ ಮತ್ತೇನೋ ವ್ಯವಸ್ಥೆಯನ್ನು ಒದಗಿಸುತ್ತಿದ್ದರು ಅಥವಾ ಕೂಲಿ ಮಾಡಿ ಋಣ ತೀರಿಸುತ್ತಿದ್ದರು.
[bookmark: _ftnref1]ಕೊಡು-ಕೊಳ್ಳುವ ವ್ಯವಸ್ಥೆ ಸುಸೂತ್ರವಾಗಿ ನಡೆಯಲೆಂದೇ ಗ್ರಾಮಗಳು ನಾಟಿ, ಕುಯಿಲು, ಕಣ ಮಾಡುವುದು ಇತ್ಯಾದಿ ಚಟುವಟಿಕೆಗಳು ಏಕಕಾಲದಲ್ಲಿ ಬರದಿರುವಂತೆ ಗಮನ ಹರಿಸುತ್ತಿದ್ದವು. ಗ್ರಾಮದ ಕುಶಲ ಕರ್ಮ್ಮಿಗಳಾದ ಕಮ್ಮಾರರು, ಕುಂಬಾರರು, ಬಡಗಿಗಳು, ಹಜಾಮರು, ಹೂಗಾರರು, ಗಾಣಿಗರು, ಇಡೀ ವರ್ಷ ತಾವು ಸಲ್ಲಿಸಿದ ಸೇವೆಗೆ ಪ್ರತಿಯಾಗಿ ರೈತರಿಂದ ಕಾಳು ಪಡೆಯುತ್ತಿದ್ದರು. ಕೊಡು-ಕೊಳ್ಳುವ ವ್ಯವಸ್ಥೆಯಿಂದಾಗಿ ಗ್ರಾಮದ ಆರ್ಥಿಕತೆ ಹೆಚ್ಚಾಗಿ ಗ್ರಾಮದೊಳಗೇ ಸುತ್ತುಹಾಕುತ್ತಿತ್ತೇ ಹೊರತು ಗ್ರಾಮದಿಂದಾಚೆ ಹರಿದು ಹೋಗುತ್ತಿರಲಿಲ್ಲ. ಆದರೆ ಈಗಿನ ವ್ಯವಸ್ಥೆಯಲ್ಲಿ ಹಣವು ನಗರದತ್ತ ಹರಿದು ಹೋದೀತೆ ಹೊರತು ನಗರದಿಂದ ಗ್ರಾಮಗಳತ್ತ ಖಂಡಿತ ಅಲ್ಲ.[1]
ಆಯಗಾರಿಕೆ ಅರ್ಥ ಹಾಗೂ ಸ್ವರೂಪ
‘ಆಯ’ ಎಂದರೆ ಕೃಷಿ ಕಾರ್ಯಗಳಿಗೆ ಬೇಕಾದ ಸೇವೆಗಳನ್ನು ಸಲಕರಣೆಗಳನ್ನು ಒದಗಿಸುವ ಸಮುದಾಯಗಳಿಗೆ ರೈತರು ಬೆಳೆದದ್ದರಲ್ಲಿ ಒಂದು ಪಾಲನ್ನು ಧಾನ್ಯ ರೂಪದಲ್ಲಿ ನೀಡುವ ಪ್ರತಿಫಲಕ್ಕೆ (ಪಗಾರ) ‘ಆಯ’ ಎನ್ನಲಾಗುತ್ತದೆ. ಆಯ ನೀಡುವವರನ್ನು ಆಯದ ಕುಳ ಅಥವಾ ವತನದಾರನೆಂದೂ ಆಯ ಪಡೆಯುವವರನ್ನು ಕಸುಬಿನವರು, ಆಯದವರು ಅಥವಾ ಆಯಗಾರರು ಎಂದು ಕರೆಯಲಾಗುತ್ತದೆ. ಉತ್ತರಕರ್ನಾಟಕಲ್ಲಿ ‘ಆಯ’ಕ್ಕೆ ಬಾರಾಬಲುತೆ ಎಂದು ಕರೆಯುವ ವಾಡಿಕೆ ಇದೆ. ಮಂಡ್ಯ ಮೈಸೂರು ಕಡೆಗೆ ‘ಆಡದೆ’ ಎಂದೂ ಆಯಗಾರರಿಗೆ ‘ಆಡದೆಯವರು’ ಎಂದೂ ಕರೆಯಲಾಗುತ್ತದೆ. ಉತ್ತರ ಕನ್ನಡ ಜಿಲ್ಲೆಯಲ್ಲಿ ಇದಕ್ಕೆ ‘ಎಚ್ಚ’ ಎಂದೂ ‘ಎಚ್ಚಗಾರರೆಂದು’ ಕರೆಯಲಾಗುತದೆ.
ಉತ್ತರ ಪ್ರದೇಶ, ರಾಜಸ್ಥಾನ, ಪಂಜಾಬ, ಗುಜರಾತ, ಆಂಧ್ರಪ್ರದೇಶ, ತಮಿಳುನಾಡು, ಕೇರಳ, ಮಲಬಾರ್‌ಮುಂತಾದ ಭಾಗಗಳಲ್ಲಿ ಆಯ ಪದ್ಧತಿ ಕಂಡುಬರುತ್ತದೆ. ಉತ್ತರ ಭಾರತದಲ್ಲಿ ಹಲವು ಕಡೆ ಆಯವನ್ನು ‘ಜಜಮಾನಿ’ ಎಂದು ಕರೆಯಲಾಗುತ್ತದೆ. ಆಯದ ಕುಳಗಳಿಗೆ ಜಜಮಾನ್‌ಎಂದೂ ಆಯಗಾರರನ್ನು ಕಾಮೀನ್‌, ಪರ್ಜನ್‌, ಪರ್ಧಾನ್‌, ಕಾಮವಾಲೇ ಎಂದು ಪ್ರಾದೇಶಿಕವಾಗಿದೆ ವಿಭಿನ್ನ ಹೆಸರುಗಳಿಂದ ಗುರುತಿಸಲಾಗುತ್ತದೆ. ಶ್ರಮ ಹಾಗೂ ಆ ಶ್ರಮಕ್ಕೆ ನೀಡುವ ಸಂಭಾವನೆಯ ಸಾರ್ವತ್ರಿಕ ರೂಪವನ್ನೇ ಆಯ ಅಥವಾ ಜಜಮಾನಿ ಎಂದು ಕರೆಯಲಾಗುತ್ತದೆ.
ಜನ ಬೆಳೆದು ಜನಾಂಗವಾದಾಗಲೇ ಆಯಗಾರ ಪದ್ಧತಿ ಹುಟ್ಟಿಕೊಂಡಿತು ಜೀವನದ ಅವಶ್ಯಕತೆ ಪರಸ್ಪರ ಅನಿವಾರ್ಯತೆ ಆಯಗಾರಿಕೆಯ ಉಗಮಕ್ಕೆ ಕಾರಣ. ಪ್ರಾಚೀನ ಕಾಲದ ಜನಪದ ಸಂಘ ಜೀವನಕ್ಕೆ ಈ ಆಯಗಾರ ಪದ್ಧತಿ ಉತ್ತಮ ನಿದರ್ಶನ. ಒಕ್ಕಲಿಗರನ್ನು ಕೇಂದ್ರವಾಗಿಟ್ಟುಕೊಂಡು ಈ ಆಯಗಾರ ಮಂಡಲ ಪರಸ್ಪರ ಜೋಲಿ ಹಿಡಿದುಕೊಂಡು ಚಲಿಸುತ್ತದೆ. ಜೀವನಾವಶ್ಯಕತೆಯ ಪರಿಣಾಮದಿಂದ ಹುಟ್ಟಿದ ಈ ವೃತ್ತಿಗಳು ಕೇವಲ ಚಾಕರಿ ವೃತ್ತಿಗಳಾಗಿ ಉಳಿಯದೆ ಕಲೆಯಾಗಿ ಅರಳಿದವು. ಕಲೋಪಾಸನೆಯಾಗಿ ಬೆಳೆದವು. ಗೌಡರಿಂದ ಹಿಡಿದು ತಳವಾರನವರೆಗೆ ಪ್ರತಿಯೊಂದು ವೃತ್ತಿಯವನೂ ಹಳ್ಳಿಯ ಸಹಜೀವನದಲ್ಲಿ ಪಾಲ್ಗೊಂಡು ಹಳ್ಳಿಯ ಏಳ್ಗೆಗೆ ದುಡಿಯುವಂತೆ ಪ್ರತಿಯೊಬ್ಬನಿಗೂ ನಿರ್ದಿಷ್ಟ ಕರ್ತವ್ಯ ಹಾಗೂ ಜವಾಬ್ದಾರಿಗಳನ್ನು ನಿಗದಿಗೊಳಿಸಲಾಗಿತ್ತು. ಇಂಥ ವ್ಯವಸ್ಥೆಯಿಂದ ಹಳ್ಳಿಗಳ ಜೀವನವು ಸುಗಮವಾಗಿ ನಡೆದುಕೊಂಡು ಹೋಗುತ್ತಿತ್ತು. ಸಾಮಾಜಿಕ ಜೀವನದ ಐಕ್ಯತೆಗೆ ಎಲ್ಲಾ ಕಸುಬಿನವರು ಶ್ರಮಿಸುತ್ತಿದ್ದರು.
ಆಯಗಾರರಲ್ಲಿ ವಿವಿಧ ಜಾತಿ ಕಸುಬಿನವರಿದ್ದರೂ ಒಂದೊಂದು ಕಸುಬಿನವರು ಇತರ ಕಸುಬುದಾರರ ನೆರವು ಪಡೆಯುವುದು ಅನಿವಾರ್ಯವಾಗಿತ್ತು. ಒಂದು ಸಂದರ್ಭದಲ್ಲಿ ಧನಿ ಆದವನು ಮತ್ತೊಂದು ಸಂದರ್ಭದಲ್ಲಿ ಅಧೀನವಾಗಿರುತ್ತಿದ್ದ, ಮತ್ತೊಮ್ಮೆ ಸರೀಕನಾಗಿರುತ್ತಿದ್ದ. ಎಲ್ಲ ಆಯಗಳು ಪರಸ್ಪರ ಪೋಷಕ ಸಂಬಂಧವನ್ನು ಹೊಂದಿದವು. ಕಸುಬುಗಳು ಭಿನ್ನವಾಗಿದ್ದರೂ ಅವು ಸಾಮುದಾಯಿಕ ಒಗ್ಗಟ್ಟಿಗೆ ಹಾತೊರೆಯುತ್ತಿದ್ದವು. ಕಂಬಾರ, ಬಡಿಗ, ಅಗಸ, ಬೇರೆಯವರ ಮನೆ ಅಥವಾ ಹೊಕ್ಕೆ ಹೋದಾಗ ಆಯಗಾರರಾಗಿರುತ್ತಿದ್ದರು. ತಮ್ಮ ಹೊಲದ ರಾಶಿ ಅಥವಾ ಆಚರಣೆ ಕ್ರಿಯೆಗಳ ಸಂದರ್ಭದಲ್ಲಿ ಕೊಡುವ ಹಾಗೂ ನೀಡುವ ಸ್ಥಾನದಲ್ಲಿ ನಿಲ್ಲುತ್ತಿದ್ದರು. ಅಂದರೆ ಅನ್ಯಪ್ರಸಂಗದಲ್ಲಿ ಸರೀಕನೊಂದಿಗೆ ದಾನ ಅಥವಾ ಆಯ ಪಡೆಯುವ ಅಗಸ ಅಥವಾ ಕ್ಷೌರಿಕರು ತಮ್ಮ ಹೊಲದ ರಾಶಿ ಅಥವಾ ಆಚರಣೆ ಪ್ರಸಂಗದಲ್ಲಿ ಕೊಡುವ ಸ್ಥಾನದಲ್ಲಿ ನಿಲ್ಲುತ್ತಾರೆ. ಈ ಸಂದರ್ಭದಲ್ಲಿ ಕೊಡುತ್ತೇನೆನ್ನುವ ಅಹಂಕಾರಕ್ಕಿಂತ ಹಂಚಿ ತಿನ್ನುವ ಸಹಕಾರ ತತ್ವ ಪ್ರಧಾನವಾಗಿರುತ್ತದೆ.
ಹಾಗೆ ಕಂಬಾರನಿಗೆ ತಿದಿ ಬೇಕು ಅದಕ್ಕಾಗಿ ಆತ ಮಾದಿಗನ ಮೇಲೆ ಅವಲಂಬಿತನಾಗುತ್ತಾನೆ. ಮಾದಿಗನಿಗೆ ರೆಂಪಿಗೆ ಹಾಗೂ ಉಳಿ ಬೇಕು ಆಗ ಆತ ಕಂಬಾರನ ಮೇಲೆ ಅವಲಂಬಿತನಾಗಿರುತ್ತಾನೆ. ಬಡಿಗ ಅಕ್ಕಸಾಲಿಗೆ ವಿವಿಧ ನಮೂನೆ ಕಬ್ಬಿಣ ಸಲಕರಣೆಗಳು ಬೇಕು. ಆಗ ಅವರೂ ಕಂಬಾರನ ಮೇಲೆ ಅವಲಂಬಿತರಾಗುತ್ತಾರೆ. ಕಂಬಾರ ತನಗೆ ಬೇಕಾದ ಸಲಕರಣೆಗಳಿಗೆ ಉಳಿದ ಆಯಗಾರರ ಮೇಲೆ ಅವಲಂಬಿತನಾಗುತ್ತಾನೆ. ಕೃಷಿಕರು ಆಯಗಾರರ ಮೇಲೆ ಆಯಗಾರರು ಕೃಷಿಕರ ಮೇಲೆ ಅವಲಂಬಿತವಾಗಿರುವುದ ಇಲ್ಲಿ ಸಹಜ.
ಆಯ್ದ ಪದ್ಧತಿ ಹಾಗೂ ಆಯಗಾರರನ್ನು ಎಂಟು ಹಿಟ್ಟಿನವರು ಬಾರಾಬಲೂತೆದಾರ್‌(ಹನ್ನೆರಡು ಬಗೆಯ ಕಸುಬುದಾರರು) ಹಾಗೂ ಅಷ್ಟಾದಶ ವರ್ಗದವರು ಎಂದು ವಿಂಗಡಿಸುವುದುಂಟು. ಎಂಟು ಹಿಟ್ಟಿನವರೆಂದರೆ ಅದು ಗ್ರಾಮದ ಒಂದು ಪ್ರಮುಖ ಸಂಸ್ಥೆ. ಅದರಲ್ಲಿ ೧. ಗೌಡ, ೨. ಸೇನಭೋವ, ೩. ತಳಾರ, ೪. ಬಡಗಿ, ೫. ಕಮ್ಮಾರ, ೬. ಅಕ್ಕಸಾಲೆ, ೭. ಅಗಸ, ೮. ಹಿಟ್ಟುಕಾರ (ಅಂಬಿಗ) ಅಥವಾ ಕಂಚಗಾರ ಈ ಸಮಿತಿಯಲ್ಲಿ ಸಮಾವೇಶವಾಗುತ್ತಿದ್ದರು. ಮೊದಲ ಮೂರು ಜನರನ್ನು ಗ್ರಾಮಾಧಿಕಾರಿಗಳೆಂದು ನಂತರದ ಐದು ಜನರನ್ನು ಪಂಚಕಾರುಕರೆಂದು ಕರೆಯುತ್ತಿದ್ದ ಬಗ್ಗೆ ಖಾನಾಪೂರ ತಾಲೂಕಿನ ಬೈಲೂರು ಶಾಸನಲದಲ್ಲಿ (ಕ್ರಿ. ಶ. ೧೧೬೨) ಉಲ್ಲೇಖ ಸಿಗುತ್ತದೆ.
ಶಾಸನಗಳಲ್ಲಿ ಆಯಗಾರರ ಪ್ರಸ್ತಾಪ
ಕ್ರಿ. ಶ. ೧೧ನೇ ಶತಮಾನದಿಂದೀಚೆಗೆ ಕರ್ನಾಟಕದಲ್ಲಿ ಆಯಗಾರರ ಬಗ್ಗೆ ಕೆಲವು ಪ್ರಸ್ತಾಪಗಳು ಸಿಗುತ್ತವೆ. ಈ ಆಯಗಾರರ ಕುರಿತು ಹಿಂದಿನ ಕೆಲವು ಶಾಸನಗಳು ಬಿಡಿ ಬಿಡಿಯಾಗಿ ಪ್ರಸ್ತಾಪಿಸುತ್ತವೆ. ನಂತರದ ಶಾಸನಗಳಲ್ಲಿ ಆಯಗಾರರ ಸಮುದಾಯಗಳ ಉಲ್ಲೇಖ ಗುಂಪು ಗುಂಪಾಗಿ ಬಂದಿರುವುದು ಕಾಣುತ್ತದೆ. ಪಶ್ಚಿಮ ಚಾಲುಕ್ಯ, ಹೊಯ್ಸಳ, ಯಾದವ ಕಾಲದ ಶಾಸನಗಳಲ್ಲಿ ಗಾವುಂಡ, ತೋಟಿಗ, ಕಲ್ಲುಕುಟಿಗ, ಕಮ್ಮಾರ, ಅಕ್ಕಸಾಲಿ, ಬಡಗಿ, ಕ್ಷೌರಿಕ, ಜ್ಯೋತಿಷಿಗಳ ಪ್ರಸ್ತಾಪ ಇಡಿಯಾಗಿ ಕಾಣುತ್ತದೆ.
ಹರಪ್ಪನಹಳ್ಳಿ ತಾಲೂಕಿನ ತಳವಾಗಿಲು ಶಾಸನ (ಕ್ರಿ. ಶ. ಸು. ೧೦೯೨) ದಲ್ಲಿ ಭೋಗೇಶ್ವರ ದೇವರ ಆಚಾರ್ಯನು ಸುರಲೋಕ ಪ್ರಾಪ್ತನಾದಾಗ ಸೇನಗೌಡನ ಮಗ ಚಿಕ್ಕಗೌಡ ಮತ್ತು ಆತನ ಮಾವ ನೇಮಗೌಡ. ಅಱವತ್ತೊಕ್ಕಲು ಹನ್ನೆರಡು ಹಿಟ್ಟು ಸಹಿತವಾಗಿ ಆ ಸ್ಥಳವನ್ನು ಪೂಜಾರಿ ನಾಗಯ್ಯನಿಗೆ ಕಾಲು ತೊಳೆದು ಹಿಟ್ಟು ಹಾಸಿಕೊಟ್ಟರೆಂದು ಹೇಳಲಾಗಿದೆ. ಖಾನಾಪೂರ ತಾಲ್ಲೂಕಿನ ಬೈಲೂರು ಶಾಸನದಲ್ಲಿ (ಕ್ರಿ. ಶ. ೧೧೬೨) ಹೆಗ್ಗಡೆಯವರ ಮಲ್ಲಣ್ಣಕ್ಕಶಾಲೆ ಸಿಂಗೋಜಂ ಕಮ್ಮಾರ ದಾಸೋಜಂ ಮಡಿವಳ ಸೊಪ್ಪಯನಿಂತೆಂಟು ಹಿಟ್ಟು ಸಹಿತವಿದ್ದುದ ಎಂದು ಎಂಟು ಹಿಟ್ಟಿನವರ ಉಲ್ಲೇಖ ಬರುತ್ತದೆ. ನಾಲ್ಕು ಜನರನ್ನೇ ಎಂಟು ಹಿಟ್ಟು ಎಂದು ಕರೆದಿರುವುದು ಗಮನಾರ್ಹ. ಹುಬ್ಬಳ್ಳಿ ತಾಲೂಕಿನ ಮಂಟೂರ ಗ್ರಾಮಕ್ಕೆ ಸೇರಿದ ಹೊಯ್ಸಳ ವೀರಬಲ್ಲಾಳನ ತಾಮ್ರ ಪಟದಲ್ಲಿ (ಕ್ರಿ. ಶ. ಸು. ೧೨೦೦) ಹಿಟ್ಟಿನ ತಳವಾರಿ ಮಾರನಾಯಕ, ಹಿಟ್ಟಕಾರ ಬಡಗಿ ಹಿಲೋಜ, ಹಿಟ್ಟಿನ ಕಮ್ಮಾರ ದೇವೋಜ ಮತ್ತು ಹಿಟ್ಟಿನ ಅಕ್ಕಸಾಲೆ ಪಾರಸೋಜ, ಇವರಿಗೆ ಭೂಮಿಯನ್ನು ಬಿಟ್ಟುಕೊಟ್ಟ ಉಲ್ಲೇಖ ಬರುತ್ತದೆ. ಎಂಟು ಜನರ ಸಮಿತಿಯಲ್ಲಿ ಅಕ್ಕಸಾಲೆ, ಕಮ್ಮಾರ ಹಾಗೂ ಬಡಿಗಿ ಮೂವರಿಗೂ ಪ್ರಾತಿನಿಧ್ಯ ಸಿಕ್ಕಿರುವುದು ಗಮನಾರ್ಹ ಸಂಗತಿ. ಕೋಳೂರು ಶಾಸನದಲ್ಲಿ ಕ್ರಿ. ಶ. ಸು. ೧೨೨೦ರ ಹಾಗೂ ಕಡಕೋಳ ಗ್ರಾಮದ ಶಾಶನ (ಕ್ರಿ. ಶ. ಸು. ೧೨೩೯) ದಲ್ಲಿ ಹನ್ನೆರಡು ಹಿಟ್ಟಿನ ಉಲ್ಲೇಖಗಳು ಸಿಗುತ್ತವೆ. ಕಡೂರು ತಾಲ್ಲೂಕಿನ ಸೋಮನಹಳ್ಳಿ ಶಾಸನದಲ್ಲಿ (ಕ್ರಿ. ಶ. ೧೨೪೨) ಅಕ್ಕಸಾಲೆ ಮಾರೋಜನು ತನ್ನ ಅಕ್ಕಸಾಲೆ ಹಿಟ್ಟಿನ ಭೂಮಿಯೊಳಗೆ ಬ್ರಹ್ಮೇಶ್ವರ ದೇವರ ಅಂಗಭೋಗಕ್ಕೆ ದತ್ತಿ ಬೆದ್ದಲು ಕಂಬ ೫೫ ಎಂದು ಬರುತ್ತದೆ. ಅಕ್ಕಿ ಆಲೂರು ಶಾಸನ (ಕ್ರಿ. ಶ. ಸು. ೧೨೬೯) ದಲ್ಲಿ ಹನ್ನೆರಡು ಹಿಟ್ಟುಕಾರರ ಉಲ್ಲೇಖ ಸಿಗುತ್ತದೆ. ಹೆಬ್ಬಳಿ (ಬಾದಾಮಿ ||ತಾ||)ಯ ಹನುಮಂತ ದೇವರ ಗುಡಿಯ ಕಲ್ಲಿನ ಮೇಲಿರುವ ಶಾಸನದಲ್ಲಿ ಕ್ರಿ.ಶ. ೧೫೪೭ರಲ್ಲಿ ಸದಾಶಿವರಾಯನು ವಿದ್ಯಾನಗರಿಯ ಸಿಂಹಸಾನವನ್ನು ಆಳುತ್ತಿರುವಾಗ ರಾಮರಾಜ, ತಮ್ಮರಾಜ ಅರಸರು ಕ್ಷೌರಿಕ ವೃತ್ತಿಯ ತಿಮ್ಮೋಜ, ಕೊಂಡೋಜ, ಭದ್ರೋಜರಿಗೆ ಶಾಸನ ಸಮೇತ ದಾನ ನೀಡಿದ ವಿವರವಿದೆ. ಅದೇ ರೀತಿ ಕ್ರಿ.ಶ. ೫೭೮ಕ್ಕೆ ಸೇರಿದ ಬಾದಾಮಿಯ ಶಾಸನವೊಂದರಲ್ಲಿ ಮಂಗಲೇಶನು ಗವಿ ದೇವಾಲಯಕ್ಕೆ (ಕಲ್ಮನೆ) ನೀಡಿದ ದೇವರಿಗಾಗಿ ಹೂ ಕೊಯ್ಯುವ ಮಾಲೆಗಾರರಿಗೆ ಅರ್ಧ ವಿಸದಿ (ತೆರಿಗೆಯನ್ನು) ಬಿಟ್ಟ ಉಲ್ಲೇಖಗಳು ಸಿಗುತ್ತವೆ.
ಹಿಟ್ಟು ಒಂದು ಆಹಾರ ಪದಾರ್ಥವಾಗಿತ್ತು. ಕಾರಣ ಹಿಟ್ಟು ಶಬ್ದಕ್ಕೆ ಆಯ, ಬದುಕುವ ಸಾಧನ, ಸಂಭಾವನೆ, ಪ್ರತಿಫಲ ಎನ್ನುವ ಅರ್ಥ ಬಂದಿದೆ. ಜೀವನಾಧಾರವಾದ ಹಿಟ್ಟು ಪವಿತ್ರವಾದ ಪದಾರ್ಥವೂ ಹೌದು. ಉಂಬಳಿ ದಾನ ಮುಂತಾದವನ್ನು ಬಿಡುವಾಗ ‘ಹಿಟ್ಟು ಹಾಸಿ ಕೊಟ್ಟರು, ಕಾಲಂಕರ್ಚಿ ಹಿಟ್ಟಂ ಹೂತಿ ಕುಡೆ ಪಡೆದು’ ಎನ್ನುವ ಉಲ್ಲೇಖ ಶಾಸನಗಳಲ್ಲಿ ಇಂಡುಬರುತ್ತದೆ. ಹಿಟ್ಟುಕಾರರಿಗೆ ಭೂಮಿ ನೀಡುವುದಲ್ಲದೆ ತೆರಿಗೆಯಿಂದ ವಿನಾಯಿತಿ ನೀಡಲಾಗುತ್ತಿತ್ತು. ತಳವಾರ, ಬಡಗಿ, ಕಮ್ಮಾರ, ಅಕ್ಕಸಾಲೆ ಈ ನಾಲ್ಕು ಹಿಟ್ಟುಕಾರರಿಗೆ ಭೂಮಿಯನ್ನು ಉಂಬಳಿಯಾಗಿ ಬಿಟ್ಟ ಬಗ್ಗೆ ಹುಬ್ಬಳ್ಳಿ ತಾಲ್ಲೂಕಿನ ಮಂಟುರ ಶಾಸನ ಹೇಳುತ್ತದೆ. ಎಂಟು ಹಿಟ್ಟು ಸಮಿತಿಯ ಉಲ್ಲೇಖ ಗಮನಿಸಿದರೆ ಗ್ರಾಮದ ಸಾಂಘಿಕ ಜೀವನದಲ್ಲಿ ಮಹತ್ವದ ಸಂದರ್ಭದಲ್ಲಿ ವಿಶೇಷ ಪಾತ್ರವನ್ನು ವಹಿಸುತ್ತಿದ್ದುದು ಮನವರಿಕೆಯಾಗುತ್ತದೆ. ದುಡಿವ ವರ್ಗಗಳಿಗೆ ನಿರಂತರ ಅನ್ನಕ್ಕೆ ಆಧಾರವಾಗುವ ಮಹತ್ವದ ಆಶಯಗಳನ್ನು ಇಲ್ಲಿ ಕಾಣಬಹುದು.
ಆಯ ಪದ್ಧತಿ ಬಲೂತಾ ಹೆಸರಿನಿಂದ ಮಹಾರಾಷ್ಟ್ರದಲ್ಲಿ ಸಾರ್ವತ್ರಿಕವಾಗಿ ಕಂಡು ಬರುತ್ತದೆ. ‘ಬಲೂತಾ’ ಎಂದರೆ ಗ್ರಾಮೀಣ ಕೈಕಸುಬಿನವರಿಗೆ ಧಾನ್ಯ ರೂಪದಲ್ಲಿ ಕೊಡುವ ಸಂಭಾವನೆ ಅಥವಾ ಪಾಲು. ಇಂಥ ಸಂಭಾವನೆ ಪಡೆಯುವವರನ್ನು ಅಲೂತೆದಾರ ಎಂದು ಕರೆಯಲಾಗುತ್ತದೆ. ‘ಆಲೂತೆದಾರ’ ಎಂದರೆ ಪೂರ್ವನಿರ್ಧರಿತವಾದ ಸಂಭಾವನೆ ಪಡೆಯದಿರುವವ. ಬಲೂತೆದಾರ ಎಂದರೆ ವರಿಷ್ಠ ದರ್ಜೆಯ ಕೆಲಸಗಾರ, ನಿರ್ದಿಷ್ಟ ಆಯ ಪಡೆಯುವವ. ಬಲೂತೆ ಎಂದರೆ ಆಯ, ಬಲೂತೆದಾರ ಎಂದರೆ ಆಯಗಾರ. ಕರ್ನಾಟಕದಲ್ಲಿ ಹನ್ನೆರಡು ಜನ ಆಯಗಾರರಿರುವಂತೆ ಮಹಾರಾಷ್ಟ್ರದಲ್ಲಿ ಹನ್ನೆರಡು ಜನ ಬಲೂತೆದಾರರಿರುತ್ತಾರೆ. ಹನ್ನೆರಡು ಮಂದಿ ಆಯಗಾರರೆಂದರೆ ಗೌಡ, ಬಣಕಾರ, ಬಡಿಗಿ, ಕಮ್ಮಾರ, ಅಕ್ಕಸಾಲಿ, ಕುಂಬಾರ, ನಾಯಿಂದ, ಬಾರಿಕ, ತಳವಾರ, ಅಗಸ, ಚಲವಾದಿ (ಹೊಲೆಯ) ಮಾದಿಗ ಎನ್ನುವ ಜಾತಿ ಕಸುಬಿಗೆ ಸೇರಿದ ಗುಂಪುಗಳು.
ಗ್ರಾಂಟ್‌ಡಫ್‌ಅವರ ಪ್ರಕಾರ ಬಲೂತೆದಾರರ ಹೆಸರು ಕೆಳಗಿನಂತಿವೆ. ಸುತಾರ (ಬಡಗಿ) ಲೋಹಾರ (ಕಮ್ಮಾರ) ಛಾಂಭಾರ (ಸಮಗಾರ) ಮಾಂಗ (ಮಾದ) ಕುಂಬಾರ (ಕುಂಬಾರ) ನ್ಹಾವಿ (ನಾವಲಿಗ) ಪರೀಟ (ಅಗಸ) ಗುರವ (ಗೊರವ) ಜೋಶಿ (ಜೋಯಿಸ) ಭಟ (ಪುರೋಹಿತ) ಮುಲಣಾ (ಮೌಲಾನಾ) ಇತ್ಯಾದಿ ಪ್ರಾದೇಶಿಕವಾಗಿ ಇಲ್ಲಿನ ಹೆಸರುಗಳಲ್ಲಿ ಸ್ವಲ್ಪ ವ್ಯತ್ಯಾಸವಿರುತ್ತದೆ.
ಗೌಡ, ಪಟೇಲ ಗ್ರಾಮದ ಆಡಳಿತ ವ್ಯವಸ್ಥೆಯನ್ನು ಸುಗಮವಾಗಿ ಸಾಗಿಸುವ ಕರ್ತವ್ಯ ಹೊಂದಿದ್ದರು. ಗೌಡನ ಕೆಲಸದಲ್ಲಿ ತಾಳವಾರ ಹಾಗೂ ತೋಬಿ (ಮಾದಿಗ) ನೆರವಾಗುತ್ತಿದ್ದರು. ಬಾರಕೇರ ಊರಿನ ಕೆರೆ, ನದಿಗಳ ನಿರ್ವಹಣೆ ಮಾಡುತ್ತಿದ್ದನು. ಬಣಕಾರ ಊರ ಧಾರ್ಮಿಕ ಕಾರ್ಯಗಳಲ್ಲಿ ನೆರವಾಗುತ್ತಿದ್ದನು. ಬಡಿಗ, ಕಮ್ಮಾರ ಕೃಷಿ ಕೆಲಸಗಳಿಗೆ ಮುಖ್ಯವಾದರೆ ಅಕ್ಕಸಾಲೆ ಆಭರಣ ಮಾಡಿಕೊಡುತ್ತಿದ್ದನು. ಕುಂಬಾರ ನಾಯಿಂದ ಅಗಸರ ಕೆಲಸಗಳು ರೈತ ಹಾಗೂ ಊರಿನ ಇತರರಿಗೂ ಅಗತ್ಯವಾಗಿದ್ದವು. ಚಲವಾದಿ ಮಾದಿಗರಾದರೋ ಊರ ಕೆಲಸಗಳಲ್ಲಿ ಸ್ವಚ್ಛತೆ ಹಾಗೂ ವಾದ್ಯ ಸೇವೆ ಮಾಡುತ್ತಿದ್ದರು. ಇದಕ್ಕಾಗಿ ಇವರಿಗೆ ಸುಗ್ಗಿಯಲ್ಲಿ ಹೊರೆಸೊಪ್ಪೆ ಅಥವಾ ‘ಆಯದ ಕಾಳು’ ಕೊಡುತ್ತಿದ್ದರು. ಇದೂ ಅಲ್ಲದೆ ವ್ಯವಹಾರಗಾರರ ಮನೆಯಲ್ಲಿ ಹೊಲಿ ಮಕ್ಕಳಾಗಿ ಅಥವಾ ಆಯಗಾರರಾಗಿ ದನಕರಗಳನ್ನು ಹೊತ್ತು ಹಾಕಿ ಚರ್ಮ ಸುಲಿದು ಹಗ್ಗ, ಮಿಣಿ, ಬಾರಕೋಲು ಹಾಗೂ ಚಪ್ಪಲಿ ಮಾಡಿಕೊಡುತ್ತಿದ್ದರು. ಇದಕ್ಕೆ ಪ್ರತಿಫಲವಾಗಿ ವರ್ಷದ ಕೊನೆಯಲ್ಲಿ ಸುಗ್ಗಿ ಕಾಲದಲ್ಲಿ ಕಾಳುಕಡ್ಡಿ ಸಿಗುತ್ತಿತ್ತು. ಇದೊಂದು ಪರಸ್ಪರ ಅನ್ಯೋನ್ಯ ಅವಲಂಬನೆಯಾಗಿತ್ತು. ಆದಾಗ್ಯೂ ಇದು ಅಧೀನತೆಯ ಹಾಗೂ ಶೋಷಣೆಯ ದಾರಿಯಾಗಿ ಅಲ್ಲಲ್ಲಿ ಕಾಣುವುದನ್ನು ಮರೆಯಲಾಗದು. ಸೇವೆಯಲ್ಲಿ ಆಯಗಾರರು ಕ್ರಮ ತಪ್ಪಿದರೆ ಬುದ್ಧಿ ಕಲಿಸುವ ಹಕ್ಕು ಊರ ಪ್ರಮುಖರಿಗಿದ್ದಂತೆ ಧನಿಯಾದವನು ಆಯ ಕೊಡುವಲ್ಲಿ ಮೀನಮೇಷ ಎನಿಸಿದರೆ, ಕ್ರಮ ತಪ್ಪಿದರೆ ಅಂಥವನ ಮೇಲೆ ಕ್ರಮ ಕೈಗೊಳ್ಳುವ ಅಧಿಕಾರ ಮುಖಂಡರಿಗಿರುತ್ತಿತ್ತು.
ಊರ ಜಾತ್ರೆ-ಹಬ್ಬ, ಉತ್ಸವ-ಜಗಳ, ಸಂಧಾನದ ಸಂದರ್ಭದಲ್ಲಿ ಆಯಗಾರರಿಗೆಲ್ಲ ನಿರ್ದಿಷ್ಟ ಹ್ವಾರೆಗಳಿರುತ್ತಿದ್ದವು. ಅಂಥ ಹ್ವಾರೆಗಳನ್ನು ನಿರ್ವಹಿಸಲು ದೇವರಭೂಮಿ ಎನ್ನುವ ಕಂದಾಯ ರಹಿತ ಭೂಮಿ ಸಿಗುತ್ತಿತ್ತು. ಹಾಗೆ ಊರ ದೇವತೆಗೆ ಬಲಿಕೊಟ್ಟ ಕೋಣದ ಬೇರೆ ಬೇರೆ ಭಾಗಗಳ ಮೇಲೆ ವಿವಿಧ ಆಯಗಾರರಿಗೆ ಹಕ್ಕಿರುತ್ತಿತ್ತು ಡರ್ಕಹೈಂ ಎಂಬ ಫ್ರೇಂಚ್‌ಸಮಾಜಶಾಸ್ತ್ರಜ್ಞ ಹೇಳುವಂತೆ ‘ಹಳ್ಳಿಯ ಜೀವನ ಕಸುಬುದಾರರು ಪರಸ್ಪರರು ಅವಲಂಬಿಸುವ ಜೈವಿಕ ಐಕ್ಯತೆಯನ್ನು (Organic Salidarity) ಪ್ರತೀಕಿಸುತ್ತಿತ್ತು. ನಗರೀಕರಣ, ಔದ್ಯೋಗಿಕರಣ, ಯಾಂತ್ರೀಕರಣ, ಹಣದ ವಹಿವಾಟು, ವ್ಯಾಪಾರ ಉದ್ಯಮಗಳ ಐಕ್ಯತೆ (Mechanical sadidanity) ಇಂದು ಹೆಚ್ಚಾಗುತ್ತಿದೆ. ನಗರೀಕರಣ, ಬೃಹತ್‌ಕೈಗಾರಿಕೆಗಳು, ನೀರಾವರಿ ಯೋಜನೆಗಳು ಅಕಾಲಿಕ ಹಾಗೂ ಅಲ್ಪಕಾಲಿಕ ಮಳೆಗಾಲ, ಪರಿಸರನಾಶ, ಸಿದ್ಧ ಸಲಕರಣೆಗಳು ಮುಂತಾದ ಸಂಗತಿಗಳು ಬೆಳೆವ ಭೂಮಿಯನ್ನು ನುಂಗಿ ಹಾಕುತ್ತಿವೆ. ಕೃಷಿ ಪದ್ಧತಿ ಹಾಗೂ ಆಯ ಪದ್ಧತಿಯನ್ನು ಇಲ್ಲವಾಗಿಸುತ್ತಿವೆ. ಬೇಸಾಯಗಾರರು ಇಂದು ಬಡಿಗಿ, ಕಮ್ಮಾರ, ಕುಂಬಾರ ಮುಂತಾದ ಆಯಗಾರರ ಮೇಲೆ ಕೈಯೂರಿ ನಿಲ್ಲಬೇಕಾದ ಪರಿಸರ ಇಲ್ಲ. ಮಿತವಾದ ಭೂಮಿ, ಹಚ್ಚುತ್ತಿರುವ ಜನಸಂಖ್ಯೆ ಆಯಪದ್ಧತಿಯಂಥ ಸ್ವಾಲಂಬಿ ಬದುಕನ್ನು ಇಲ್ಲವಾಗಿಸುತ್ತಿದೆ. ಭೂಮಿ ಹಾಗೂ ಆಯ ಎರಡೂ ಸ್ಥಿರವಿದ್ದಾಗ ಆಯಗಾರರು ಎಂದೂ ಅನ್ನಕ್ಕಾಗಿ ಅಗತ್ಯಕ್ಕಾಗಿ ಚಿಂತಿಸುವಂತಿರಲಿಲ್ಲ. ಹಣ ಅವರ ಕೈಯಲ್ಲಿ ಓಡಾಡಿದಿದ್ದರು. ಧಾನ್ಯ ಹಾಗೂ ಅಗತ್ಯ ವಸ್ತುಗಳ ಕೊರತೆ ಕಾಣುತ್ತಿದ್ದಿಲ್ಲ. ಉದಾಹರಣೆಗೆ “ನನ್ನ ಅಪ್ಪ ನನ್ನೂರಿನ ಐವತ್ತು ‘ಗಳೆ’ಗಳನ್ನು ಮಾಡುತ್ತಿದ್ದ. ಇದರಿಂದ ನಮಗೆ ವರ್ಷಕ್ಕೆ ಏನಿಲ್ಲೆಂದರೂ ಹದಿನೈದರಿಂದ ಇಪ್ಪತ್ತು ಚೀಲ ಜೋಳ ದೊರಕುತ್ತಿತ್ತು. ಮನೆ ಚಿಕ್ಕದಾಗಿದ್ದರೂ ಪಕ್ಕದಲ್ಲಿದ್ದ ಮಳಿಸ್ವಾಮಿ ಮಠದಲ್ಲಿ ಜೋಳದ ಚೀಲಗಳನ್ನು ನಿಟ್ಟು ಕಟ್ಟುತ್ತಿದ್ದರು. ಹಾಗೆ ವಿವಿಧ ಆಹಾರ ಧಾನ್ಯಗಳು ದ್ವಿದಳ ದಾನ್ಯಗಳೂ ತಕ್ಕಮಟ್ಟಿಗೆ ದೊರೆಯುತ್ತಿದ್ದವು. ಹಣದ ಅಗತ್ಯ ಕಂಡಾಗ ಅಪ್ಪ ಅನುಕೂಲಕ್ಕೆ ತಕ್ಕಂತೆ ಈ ಧಾನ್ಯಗಳನ್ನು ಮಾರಿ ಬಟ್ಟೆ ಬರೆ ಮುಂತಾದ ವಸ್ತುಗಳನ್ನು ಖರೀದಿಸುತ್ತಿದ್ದರು. ಆಯಿ, ಹಾಲು, ಮೊಸರು, ಕಾಯಿಪಲ್ಲೆ ಸಣ್ಣಪುಟ್ಟ ದಿನಸಿಗಳನ್ನು, ಕಾಳುಗಳನ್ನು ಕೊಟ್ಟು ಪಡೆಯುತ್ತಿದ್ದರು”. ಇಲ್ಲಿ ಹಣದ ಕೊರತೆ ಇತ್ತೇ ವಿನಹ ಆಹಾರದ ಕೊರತೆ ಇರಲಿಲ್ಲ. ಹಣಕ್ಕಿರುವ ಇಂದಿನ ಬೆಲೆ ಅಂದು ವಸ್ತುಗಳಿತ್ತು. ಜೋಳ-ಕಾಳುಗಳೇ ಅಂದಿನ ವ್ಯವಹಾರದ ವಸ್ತುಗಳಾಗಿದ್ದವು.
ಆಯಗಾರರು ಕುಲಕಸುಬಿನ ಜೊತೆಗೆ ವಿವಿಧ ಉಪವೃತ್ತಿಗಳನ್ನು ಅವಲಂಬಿಸಿದ್ದರು. ಆಯ ಪದ್ದತಿ ನಂಬಿಕೆ, ಸೇವೆ, ಪರಸ್ಪರ ಅವಲಂಬನೆ, ಕೊಡುಗೆಗಳ ಮೇಲೆ ನಿಂತಿತ್ತು. ವೈಷಮ್ಯಕ್ಕೆ ಒಳಜಗಳಕ್ಕೆ ಅವಕಾಶವಿಲ್ಲದಂತೆ ನೀತಿ ನಿಯಮಗಳನ್ನು ಈ ಪದ್ಧತಿ ರೂಢಿಸಕೊಂಡಿತ್ತು. ತಲೆತಲಾಂತರದಿಂದ ಆಯದ ಕುಳ ಹಾಗೂ ಆಯಗಾರರ ಮಧ್ಯ ಅನ್ಯೋನ್ಯ ಸಂಬಂಧಗಳಿದ್ದವು. ಇದು ಸಾಮಾಜಿಕ ಭದ್ರತೆಗೆ ಸುಗಮ ಜೀವನಕ್ಕೆ ದಾರಿಯಾಗುತ್ತಿತ್ತು. ಆಗಾಗ ಆಯಗಾರರ ಹಾಗೂ ಆಯ ಕುಳದ ಮಧ್ಯ ಸೇವಾ ನಿಯಮದಲ್ಲಿ ವ್ಯತ್ಯಯಗಳಾದರೆ ಅದನ್ನು ಬಗೆಹರಿಸಿಕೊಳ್ಳುವ ಹಾಗೂ ಬದಲಾಯಿಸಿಕೊಳ್ಳುವ ಅವಕಾಶವೂ ಈ ಪದ್ಧತಿಯಲ್ಲಿತ್ತು. ಆಯುಧ ಕರಾರುಗಳನ್ನು ಬದಲಿಸಿಕೊಳ್ಳಲು ಇದಕ್ಕೆ ಪರಸ್ಪರ ಜಾತಿಗಳ ಹಿರಿಯರ ಒಪ್ಪಿಗೆ ಅಗತ್ಯವಾಗುತ್ತಿತ್ತು. ಅದೇ ರೀತಿ ಒಂದು ಬಡಿಗ ಕುಟುಂಬ ಇನ್ನೊಂದು ಕುಟುಂಬದ ಆಯದ ಕುಳವನ್ನು ಸೆಳೆದುಕೊಂಡಾಗ ಜಾತಿ ಪಂಚಾಯ್ತಿ ಅಂಥವನಿಗೆ ದಂಡ ಶಿಕ್ಷೆ ನೀಡುತ್ತಿತ್ತು. ಈ ರೀತಿ ಪ್ರತಿಯೊಬ್ಬ ಆಯಗಾರರಿಗೂ ದಾನ, ಧರ್ಮ ಕೊಡುತ್ತಿದ್ದ ಹಾಗೂ ಉಂಬಳಿ ನೀಡುತ್ತಿದ್ದ ಸಂಗತಿಗಳು ತಿಳಿದು ಬರುತ್ತವೆ.
[bookmark: _ftnref2]ಕನ್ನಡನಾಡಿನ ಹಲವು ಶಾಸನಗಳು ಇಂಥ ಸ್ವಾವಲಂಬಿ ಹಾಗೂ ಸಮುದಾಯ ಪ್ರಧಾನ ಆಯಗಾರಿಕೆ ಹಾಗೂ ಆಯಗಾರರ ಬಗ್ಗೆ ಸಾಕಷ್ಟು ಪ್ರಮಾಣದ ಮಾಹಿತಿಗಳನ್ನು ನೀಡುತ್ತವೆ. ಆಯ ಪ್ರಧಾನ ಸಮಾಜದಲ್ಲಿ ಕಸುಬುದಾರಿಕೆ ಅಥವಾ ಕಸುಬುದಾರ ಕೇವಲ ಒಬ್ಬ ಕೂಲಿಕಾರ್ಮಿಕನಾಗಿರಲಿಲ್ಲ. ಆತನೊಬ್ಬ ಸಾಮಾಜಿಕ ನಿರ್ಮಾತೃವಾಗಿದ್ದ. ಸಾಂಪ್ರದಾಯಿಕ ವೃತ್ತಿಗಳಲ್ಲಿ ಹಾಗೂ ಸಾಮಾಜಿಕ ಸಂದರ್ಭದಲ್ಲಿ ಆಯ ಪದ್ಧತಿ ಎನ್ನುವುದು ಒಂದು ಪ್ರಮುಖ ಸಂಗತಿಯಾಗಿತ್ತು. ವಿಶೇಷವಾಗಿ ಕನ್ನಡದ ದಾನ ಶಾಸನಗಳಲ್ಲಿ ಹಾಗೂ ವ್ಯಾಜ್ಯಕ್ಕೆ ಸಂಬಂಧಿಸಿದ ಶಾಸನಗಳಲ್ಲಿ ಉಲ್ಲೇಖಿತಗೊಳ್ಳುವ ಆಯಗಾರರ ಸಂಗತಿಗಳು ಕುತೂಹಲ ಹುಟ್ಟಿಸುವಂಥವು. ಡಾ. ಎಂ.ಎಂ ಕಲಬುರ್ಗಿಯವರ ಅಭಿಪ್ರಾಯವೊಂದು ಈ ಸಂದರ್ಭದಲ್ಲಿ ಪ್ರಸ್ತುವೆನಿಸುತ್ತದೆ. ‘ …. ಯುದ್ದವಿಜಯವನ್ನೆ ಪ್ರಭಾವಳಿಯಾಗಿ ಬಳಸಿ, ಧಾನ-ಧರ್ಮ ಕಾರ್ಯಗಳನ್ನು ಉತ್ಪ್ರೇಕ್ಷಿಸುವುದು ನಮ್ಮ ಶಾಸನಗಳ ಪದ್ಧತಿಯಾಗಿದ್ದೀತು. ನಮ್ಮ ಇತಿಹಾಸಕಾರರೂ ಇದೇ ದೊಡ್ಡ ಸಾಧನೆಯೆಂದು ಭ್ರಮಿಸಿ, ಅತಿ ರಂಜಿತ ಇತಿಹಾಸ ಬರೆಯುತ್ತ ಬಂದರು. ಆದರೆ ಶಾಸನಗಳ ಮುಖಬೆಲೆಯನ್ನು ದಾಖಲಿಸುವುದಕ್ಕಿಂತ ಅವುಗಳ ಹಿಂದಿನ ಮನಸ್ಸನ್ನು, ಅದರಿಂದ ಪ್ರತ್ಯಕ್ಷ ಹಾಗೂ ಪರೋಕ್ಷವಾಗಿ ಸಮಾಜ-ಸಂಸ್ಕೃತಿಗಳ ಮೇಲಾದ ಸತ್ಪರಿಣಾಮ-ದುಷ್ಪರಿಣಾಮಗಳನ್ನು ಚಿತ್ರಿಸುವುದು ಮಾತ್ರ ನಿಜವಾದ ಚರಿತ್ರೆಯೆನಿಸುತ್ತದೆ.’[2]
ಅಂದರೆ ಶಾಸನಗಳ ಮೇಲೆ ನಡೆದ ಹೆಚ್ಚಿನ ಅಧ್ಯಯನಗಳು ರಾಜನ ಯುದ್ಧ ವಿಶೇಷಗಳು, ದೇವಾಲಯ ನಿರ್ಮಾಣ ಹಾಗೂ ದಾನ ಕಾರ್ಯಗಳ ಶ್ರೇಷ್ಟತೆಯನ್ನೇ ಮೇಲು ಮಾಡಿ ಹೇಳಿರುವುದು ಸಾಮನ್ಯ ಸಂಗತಿ. ಆದರೆ ಒಂದು ಸಂಪೂರ್ಣ ಸಮಾಜ ಸಂಸ್ಕೃತಿಗಳ ಬಗೆಗಿನ ಚರ್ಚೆಗಳು ಇಂಥ ಅಧ್ಯಯನಗಳಲ್ಲಿ ಕಾಣುವುದಿಲ್ಲ. ಶಾಸನಗಳ ಅಧ್ಯಯನಗಳೊಳಗೆ, ಪ್ರಭುತ್ವ ಅದರ ಪರಿವಾರದ ಹೆಗ್ಗಳಿಕೆಗಳೇ ಮುಖ್ಯವಾಗಿ ಬಂದಿವೆ. ರಾಜ ಪರಿವಾರದಷ್ಟೇ ಸಾಮಾಜಿಕ ನೀತಿ ನಿಯಮಗಳಲ್ಲಿ ಮುಖ್ಯವಾದ ಇತರೆ, ಕಸುಬುದಾರ ವರ್ಗಗಳ ಚರ್ಚೆ ಗೌಣವಾಗಿದೆ. ಅಂದರೆ ಊನಗೊಂಡ ಚರಿತ್ರೆಯ ಒಂದು ಪರಿಷ್ಕೃತ ಮಜಲು ಅಧ್ಯಯನಗಳ ಭಾಗವಾಗಿರುವುದು ಕಂಡುಬರುತ್ತದೆ.
ಒಂದು ರಾಜ್ಯದ ಸಾಮಾಜಿಕ ರಾಜಕೀಯ ಹಾಗೂ ಧಾರ್ಮಿಕ ವ್ಯವಸ್ಥೆಯ ಸುಗಮ ನಡಿಗೆಗೆ ಈ ಆಯಗಾರರು ಅತ್ಯವಶ್ಯ. ಸಮಾಜದ ಭೌತಿಕ ಹಾಗೂ ಆಂತರಿಕ ನೀತಿ ನಿರ್ಧಾರಗಳನ್ನು ರೂಪಿಸುವ ಮತ್ತು ಅನುಷ್ಠಾನಗೊಳಿಸುವ ನಿಟ್ಟಿನಲ್ಲಿ ಕರಕುಶಲ ಕಲಾವಿದರು , ಕೆಳವರ್ಗದ ಕೆಲಸಗಾರರು ಪ್ರಮುಖರಾಗಿದ್ದರು. ಕೌಟಿಲ್ಯ ಹೇಳುವಂತೆ ರಾಜ್ಯ ವ್ಯವಸ್ಥೆಯ ಗೂಢಚೆರ್ಯೆ ವಿಭಾಗದಲ್ಲಿ ಸನ್ಯಾಸಿ, ಜ್ಯೋತಿಷಿ ಸೂಳೆಯರು ಇರುವಂತೆ ಇಂಥ ಕಸುಬುದಾರರೂ ಹಾಗೂ ಅವರ ಜಾಗಗಳು ಪ್ರಮುಖ ಪ್ರಾತ್ರವಹಿಸುತ್ತಿದ್ದವು. ಸೂಕ್ಷ್ಮ ಗ್ರಾಹಿಗಳಾದ ಇವರು ಸಾರ್ವಜನಿಕ ರೊಂದಿಗೆ ಮುಕ್ತವಾಗಿ ಬೆರೆಯುತ್ತಿದ್ದರು. ಇದರಿಂದ ಶತ್ರುಗಳಿಂದ ರಾಜ್ಯಕ್ಕೆ ಬರುತ್ತಿದ್ದ ಅಪತ್ತುಗಳ ನಿರ್ವಹಣೆಯಲ್ಲಿ ಇವರದೂ ಪ್ರಮುಖ ಪಾಲು ಇರುತ್ತಿತ್ತು. ಹೀಗಾಗಿ ಕಸುಬುದಾರ ವರ್ಗಗಳು ಬರೀ ಕಾರ್ಮಿಕರು ಮಾತ್ರವಾಗಿರದೆ ರಾಜ್ಯದ ಹಿತದೃಷ್ಟಿಯನ್ನು ಕಾಪಾಡುವಲ್ಲಿ ತಮ್ಮದೇ ಕೊಡುಗೆ ನೀಡಿದ್ದು ಗಮನಾರ್ಹ.
[1] ಪ್ರಸನ್ನ, ಪುಟ ೨೪, ೨೦೦೫
[2] ಮುರಿಗೆಪ್ಪ ಎ (ಪ್ರಸಂ) ಕೃಷ್ಣದೇವರಾಯ; ಆಯ್ದ ಲೇಖನ ಸಂಪುಟ, ಪುಟ, ೧೬೦;೨೦೦೮
ಶಾಸನಗಳಲ್ಲಿ ಆಯಗಾರಿಕೆ ಸಂಸ್ಕೃತಿ (೨)
ಪಾಂಚಳರು ಮತ್ತು ಆಯಕಾರಿಕೆ
[bookmark: _ftnref3]ಶಾಸನಗಳಲ್ಲಿ ವಿಶ್ವಕರ್ಮ, ಸ್ಥಪತಿ, ಕಮ್ಮಲಾನ, ಪಂಚಕಸುಬಿನವರು, ಪಾಂಚಾಳಕುಲ ಎಂಬಿತ್ಯಾದಿ ಉಲ್ಲೇಖಗಳು ಸಿಗುತ್ತವೆ. ಈ ಸಮುದಾಯದವರು ‘ಹೇಮಕರ್ಮ, ಲೋಹಕರ್ಮ,ಶಿಲಾಕರ್ಮ, ರನಕರ್ಮ, ಕಾಷ್ಟಕರ್ಮ, ಚಿತ್ರಕರ್ಮ, ಪತ್ರಕರ್ಮ, ಪ್ರತಿಮಾಲಕ್ಷಣ’ ಮುಂತಾದ ವಿದ್ಯೆಗಳಲ್ಲಿ ಹಸ್ತಕೌಶಲವುಳ್ಳವರಾಗಿದ್ದಾರೆಂದು ಶಾಸನ ಬಣ್ಣಿಸುತ್ತದೆ.[1] ನಾಗಮಂಗಲದ ಒಂದು ಶಾಸನದಲ್ಲಿ (ಕ್ರಿಶ. ೭೭೬ -೭೭) ಒಂದು ಶಾಸನವಂತೂ “ಸರ್ವಕಲಾಧಾರಭೂತ ಚಿತ್ರಕಲಾಭಿಜ್ಞೇಯ ವಿಶ್ವಕರ್ಮಾಚಾರ್ಯ್ಯೇಣ.”[2] ಎಂದು ವರ್ಣಿಸುತ್ತದೆ. ಸರಸ್ವತಿ ಗಣದಾಸಿಗಳೆಂದು ಸರಸ್ವತಿ ಗಣಮಿತ್ರರೆಂದು ಕೂಡ ಶಾಸನಗಳಲ್ಲಿ ಕರೆಯಲಾಗಿದೆ.[3]
ಕುತೂಹಲದ ವಿಷಯವೆಂದರೆ ಆಯಾ ಪ್ರಾದೇಶಿಕ ಅಧ್ಯತೆಗಳ ಹಿನ್ನೆಲೆಯಲ್ಲಿ ಈ ಜನವರ್ಗಕ್ಕೆ ಪ್ರಾಶಸ್ತ್ಯಗಳು ದೊರಕಿದರೂ ಶಿಲ್ಪಾಚಾರ್ಯರಿಗೆ ಸಿಕ್ಕಷ್ಟು ಪ್ರಾಧಾನ್ಯತೆ ಉಳಿದ ನಾಲ್ಕು ಕಸುಬುನವರಿಗೆ ಸಿಕ್ಕಿಲ್ಲ. ಅದರಲ್ಲಂತೂ ಕುಂಚುಗಾರರು ಶಾಸನಗಳಲ್ಲಿ ಕಾಣುವುದು ಬಲು ಅಪರೂಪ. ತಮ್ಮ ಕೌಶಲ್ಯತೆಯೊಂದಿಗೆ ರಾಜಮರ್ಯಾದೆಯನ್ನು ಪಡೆದಂತೆ ವೃತ್ತಿ ಹಾಗೂ ಆಯದ ಹಿನ್ನೆಲೆಯಲ್ಲಿ ಈ ಕಸುಬಿನವರು ಅಷ್ಟೆ ಪ್ರಮಾಣದ ಅವಮರ್ಯಾದೆಗೂ ಉಪೇಕ್ಷೆಗೂ ಒಳಗಾದರು. ಮಹಾಕಾವ್ಯ, ಶಾಸ್ತ್ರ, ಪುರಾಣ, ಮುಂತಾದ ಧರ್ಮ ಶಾಸ್ತ್ರದ ಕೃತಿಗಳಲ್ಲಿ ಈ ಪಂಚಕಸುಬುದಾರರ ಬಗ್ಗೆ ಹೇಳಿದರೂ ಸಾಮಾಜಿಕ ವಾಸ್ತವದಲ್ಲಿ ಇವರಿಗೆ ಸಿಕ್ಕ ಸ್ಥಾನಮಾನ ಅಂತಹ ಗೌರವಯುತದ್ದೇನಾಗಿರಲಿಲ್ಲ. ಆದರೂ ಅಲ್ಲಲ್ಲಿ ತಮ್ಮ ಕಲಾ ನೈಪುಣ್ಯತೆ ಸ್ವಾರ್ಥರಹಿತ ಕಠಿಣ ನಿಷ್ಠೆ. ದೈಹಿಕ ದುಡಿಮೆ, ದೇಸೀ ಕೌಶಲ, ಸೃಜನಶೀಲತೆಯಿಂದ ಹೆಸರು ಮಾಡಿದ್ದು ಹಾಗೂ ಗೌರವಪಡೆದದ್ದು ಕಾಣುತ್ತದೆ. ಈ ಸಂಗತಿಗಳೇ ಕೃಷಿ ಹಾಗೂ ಕಸುಬಿನ ಸಂಸ್ಕೃತಿಯನ್ನು ಪೋಷಿಸಿ ಬೆಳೆಸಿವೆ ಎನ್ನುವುದು ಗಮನಾರ್ಹ
[bookmark: _ftnref4][bookmark: _ftnref5][bookmark: _ftnref6][bookmark: _ftnref7]ಕಮ್ಮಾರ, ಅಕ್ಕಸಾಲಿಗ, ಬಡಗಿ, ಕುಂಚುಗಾರ ಹಾಗೂ ಶಿಲ್ಪಗಳು ಎಲ್ಲರೂ ಪಾಂಚಾಳ ಕುಲಕ್ಕೆ ಸೇರಿದವರು. ಚಿನ್ನದ ಕೆಲಸ ಮಾಡುತ್ತಿದ್ದ ಅಕ್ಕಸಾಲಿಗಳೂ ಅಪರೂಪಕ್ಕೆ ಒಮ್ಮೊಮ್ಮೆ ಶಾಸನಗಳನ್ನು ಕೆತ್ತಿದ್ದು ಇದೆ.[4] ರಾಜರು ಟಂಕಸಾಲೆಗಳಲ್ಲಿ ನಾಣ್ಯ ತಂಕಿಸಲು ನೇಮಿಸಿಕೊಳ್ಳುತ್ತಿದ್ದರು.[5] ಇಂದಿಗೂ ಪ್ರಾದೇಶಿಕವಾಗಿ ಟಂಕಾಸಾಲಿ ಎಂದು ಕರೆಸಿಕೊಳ್ಳುವ ಇವರಿಗೆ ರಾಜರು ವಾರ್ಷಿಕ ವೇತನ ಕೊಡುತ್ತಿದ್ದ ಬಗೆ ತಿಳಿದು ಬರುತ್ತದೆ.[6] ಇನ್ನು ಕಬ್ಬಿಣ ಕೆಲಸ ಮಾಡುತ್ತಿದ್ದ ಕಮ್ಮಾರರ ಬಗ್ಗೆ ಮರದ ಕೆಲಸದ ಬಡಗಿಗಳ ಬಗ್ಗೆ, ಮತ್ತು ಇವರಿಗೆ ಶಾಶ್ವತವಾದ ದತ್ತಿಗಳನ್ನು ಕೊಟ್ಟ ಬಗ್ಗೆ ಡಾ. ಚಿದಾನಂದಮೂರ್ತಿಯವರು ವಿವರಿಸುತ್ತಾರೆ.[7]
ವಾರ್ಷಿಕ ಆಯ ಪದ್ಧತಿ ಬಳಕೆಯಲಿದ್ದ ಬಗ್ಗೆ ಹಲವು ಶಾಸನಗಳು ತಿಳಿಸುತ್ತವೆ. ಈ ಆಯ ಪದ್ಧತಿ ಎನ್ನುವುದು ಬರೀ ಕೂಲಿಯಾಗಿರಲಿಲ್ಲ ಅದಕ್ಕೆ ದೀರ್ಘಕಾಲಿಕವಾದ ಆಯಾಮಗಳಿದ್ದವು. ಪ್ರಾಪ್ತಿಗಿಂತ ಹೆಚ್ಚು ಸಂತೃಪ್ತಿ ಮತ್ತು ಸಾಮುದಾಯಿಕ ಗುಣಗಳು ಅವುಗಳಿಗಿದ್ದವು. ಹೀಗಾಗಿ ಆಯಗಾರರು ಬರೀ ಕಾರ್ಮಿಕರಾಗಿರದೇ ಅವನೊಬ್ಬ ಜವಾಬ್ದಾರಿಯುತ ಬಾಬುದಾರರಾಗಿದ್ದರು. ಸಮಾಜದ ನೀತಿ ನಿರೂಪಣೆಯಲ್ಲಿ ಸಕ್ರಿಯ ಪಾಲುದಾರನಾಗಿದ್ದ ಬಗ್ಗೆ ಕನ್ನಡದ ಹಲವು ಶಾಸನಗಳು ತಿಳಿಸುತ್ತವೆ. ಹಳ್ಳಿಗಳಲ್ಲಿ ಕುಂಬಾರಗೌಡ, ಕಂಬಾರಗೌಡ, ಬಡಿಗ್ಗೌಡ, ಪತ್ತಾರಗೌಡ ಎಂದೇ ಜನ ಕಸುಬುದಾರರನ್ನು ಸಂಬೋದಿಸುವುದು ವಾಡಿಕೆ. ಇವರು ಕೆಲಸಮಾಡುವ ಸ್ಥಳಗಳನ್ನು ಕುಂಬಾರಸಾಲಿ, ಕಂಬಾರಸಾಲಿ, ಬಡಿಗಸಾಲಿ, ಅಕ್ಕಸಾಲಿ ಎಂದು ಕರೆಯುವುದುಂಟು. ಸಾಮಾಜಿಕವಾಗಿ ಇವರೆಲ್ಲರಿಗೂ ತಮ್ಮದೇ ಆದ ಸ್ಥಾನಮಾನಗಳಿರುತ್ತವೆ.
ಆಯಾಗಾರಿಗೆ ನಿಗದಿತವಾದ ವಾರ್ಷಿಕ ಆಯ ಒಂದು ತೆರನಾಗಿದ್ದರೆ ಆಯಾ ಸುಗ್ಗಿಯ ಕಾಲಕ್ಕೆ ಹಾಗೂ ಸಂದರ್ಭಾನುಸಾರ ಮಾಡುವ ಕೆಲಗಳಿಗೆ ಪ್ರತ್ಯೇಕ ಫಲಾಫಲಗಳಿರುತ್ತಿದ್ದವು ಇವ್ವೆಲ್ಲವೂ ವಸ್ತು ಹಾಗೂ ಧಾನ್ಯರೂಪದಲ್ಲಿರುತ್ತಿದ್ದವು. ಸುಗ್ಗಿಯ ಸಂದರ್ಭಗಳಾದ – ಹೊಲದಲ್ಲಿ ಜೋಳ ಕೀಳುವಾಗ, ತೆನೆಗಣಿಕೆ, ಶೇಂಗಾ ಬಿಡಿಸುವಾಗ ಶೇಂಗಾ, ತೆನೆ ಮುರಿಯುವಾಗ ತೆನೆ, ರಾಶಿಮಾಡುವಾಗ ಜೋಳ – ಕಾಳು ಹೀಗೆ ಎಲ್ಲವನ್ನು ಆಯಾಗಾರರು ಹೊಲಕ್ಕೆ ಹೋಗಿ ಸಂಗ್ರಹಿಸುತ್ತಿದ್ದರು. ದನಕರುಗಳಿದ್ದರೆ ಕಣಿಕೆ (ಸೊಪ್ಪೆ) ಹೊಟ್ಟು ಕೂಡ ಹೊತ್ತು ಕೊಂಡು ಬರುತ್ತಿದ್ದರು ಬಡಿಗ – ಕಮ್ಮಾರರು ಬಿತ್ತುವ ಹೊಲಗಳಿಗೆ ಭೇಟಿ ನೀಡಿದಾಗ ಬಿತ್ತುವ ಸಲಕರಣೆಗಳಿಗೆ ಏನಾದರೂ ತೊಂದರೆಯಾದಲ್ಲಿ ಅದನು ದುರಸ್ಥಿಮಾಡಿ ಬಿತ್ತನೆಯನ್ನು ಸುಗಮಗೊಳಿಸಿಕೊಡುತ್ತಿದ್ದರು ಅದಕ್ಕಾಗಿ ರೈತರು ಬಿತ್ತುವ ಪದಾರ್ಥಗಳಾದ ಜೋಳ, ಗೋಧಿ, ಶೇಂಗಾ, ಹೆಸರು, ಅಥವಾ ಕಡಲೆ ಇತ್ಯಾದಿ ಆ ಸಂದರ್ಭದಲ್ಲಿ ಬಿತ್ತುತ್ತಿದ್ದ ಬೀಜಗಳನ್ನು ಪ್ರತಿಯಾಗಿ ನೀಡುತ್ತಾರೆ. ಇದೊಂದು ಅಲಿಖಿತ ಹಾಗೂ ಅಘೋಷಿತ ನಿಯಮವಾಗಿರುತ್ತದೆ.
ಆಯಾಗಾರರ ಮೇಲೆ ರೈತರಿಗೆ ವಿಶೇಷ ಕಾಳಜಿ ಇರುತ್ತದೆ. ಆಯಾಗಾರರು ಅಷ್ಟೇ ತಮ್ಮನ್ನು ‘ಊರ ಹೆಣ್ಣುಮಕ್ಕಳೆಂದು ಕರೆದುಕೊಳ್ಳುತ್ತಾರೆ’. ಆಯಾಗಾರರಿಗೆ ದಾನ ನೀಡಿದಷ್ಟು ಭೂತಾಯಿ ಹುಲುಸು ನೀಡುತ್ತಾಳೆಂಬ ನಂಬಿಕೆ ರೈತದಾಗಿರುತ್ತದೆ. ಆಯಾಗಾರರು ಊರ ಹೆಣ್ಣುಮಕ್ಕಳೆಂದು ಹೇಳಿಕೊಳ್ಳುವಲ್ಲಿ ನಿಜವಾಗಲು ದೊಡ್ಡ ಅರ್ಥವಿದೆ ಎಂಬುದು ಗಮನಾರ್ಹ. ಒಂದು ಜಾನಪದ ತ್ರಿಪದಿಯಲ್ಲಿ ಬರುವಂತೆ
[bookmark: _ftnref8]ಕಡೆಯ ಬಲಕಿನ ತಾಳ ಎಡೆಯಾಯ್ತು ಅರಸನಿಗೆ
ಎಡಗಡೆಯ ತಾಳ ಪಶುಪಕ್ಷಿ ಜೀವನಕೆ
ನಡುವಿನ ತಾಳ ರೈತನಿಗೆ [8]
[bookmark: _ftnref9]ಒಂದು ತಾಳದ ಬೆಳೆಯು ಬಂದವರಿಗಿಲ್ಲೆನ್ನೆ
ಮುಂದು ಕೊಡುಗೈಯ್ಯ ಒಕ್ಕಲಿಗ| ನಾಡೊಳು
ಹೊಂದಿ ದಾಸೋಹ ರೈತನಿಗೆ [9]
ಎನ್ನುವಲ್ಲಿ ಉತ್ಪಾದನೆಯ ಒಂದು ಭಾಗ ರೈತನಿಗೆ ಸಲ್ಲುತ್ತದೆ. ಉಳಿದ ಮೂರು ಭಾಗ ಕರ-ತೆರಿಗೆ, ಧಾನ ಧರ್ಮ, ಪಶುಪಕ್ಷಿಗಳಿಗೆ ದಕ್ಕುತ್ತದೆ. ಹೀಗೆ ಉತ್ಪಾದನೆಯ ಬಹುಭಾಗ ಪರೋಪಕಾರಕ್ಕೆ ಬಳಕೆಯಾಗುವುದು ಸಾಮುದಾಯಿಕ ಪ್ರವೃತ್ತಿಗಳನ್ನು ಎತ್ತಿ ತೋರಿಸುತ್ತದೆ.
[bookmark: _ftnref10]ಬಡಿಗೇರಣ್ಣ ಕಣಕ ಬಾರೋ ಬಣ್ಣದ ರ್ಯಾಗೋಲ ಕಣಕ ತಾರೋ
ಕುಂಬಾರಣ್ಣ ಕಣಕ ಬಾರೋ ತುಂಬಿದ ಕೊಡ ಕಣಕ ತಾರೋ
ಮಾದಿಗರಣ್ಣ ಕಣಕ ಬಾರೋ ಹಂತಿಗಣ್ಣಿ ಹೊತ್ತ ತಾರೋ [10]
ಎಂತ್ಯಾದಿಯಾಗಿ ಆಯಗಾರರನ್ನು ಕೃಷಿಕ ಕರೆಯುತ್ತಾನೆ. ಹಂಚಿ ತಿನ್ನುವ ನೆಲೆಗಳು ಇಲ್ಲಿ ಕಾಣುತ್ತವೆ. ಉತ್ಪಾದನೆ ವ್ಯಕ್ತಿಯದಾದರೂ ಅದರ ಫಲ ಸಮಷ್ಟಿಗೂ ಸಿಗಬೇಕು ಎನ್ನುವ ಉದಾತ್ತತೆ ಇಂಥಲ್ಲಿ ಕಾಣುತ್ತದೆ. ಇಂಥ ಮಾನವೀಯ ಮೌಲ್ಯಗಳನ್ನು ಶಾಸನ ಬರಹಗಳು ಅಳವಡಿಸಿಕೊಂಡಿರುವುದು ಗಮನಾರ್ಹ.
[bookmark: _ftnref11][bookmark: _ftnref12][bookmark: _ftnref13]ಆಯ ಪದ್ಧತಿಯು ಪ್ರಾಚೀನ ಕರ್ನಾಟಕದಲ್ಲಿ ಅಸ್ತಿತ್ವದಲ್ಲಿದ್ದ ಬಗ್ಗೆ ಲಿಖಿತ ಆಧಾರಗಳು ಸಿಗುವುದು ಕ್ರಿ. ಶ. ಸು. ೧೦೩೫ರ ಒಂದು ಶಾಸನದಲ್ಲಿ. “ಅಕ್ಕಸಾಲಿಯಾಯ ಉಪ್ಪೊಳಗಾಗಿ ಧಾನ್ಯಂಗಳೊಳೆಲ್ಲಂ”[11] ಕ್ರಿಶ. ೧೦೭೭ರ ವೀರಗಲ್ಲೊಂದರಲ್ಲಿ ಆಳ ಎಂಬ ಅಕ್ಕಸಾಲಿ ಮತ್ತು ರಾಯ ಎಂಬ ಅಗಸ ಇಬ್ಬರು ಊರಿನವರಿಂದ ಆಯ ಪಡೆದುಕೊಂಡ ವಿವರ ಸಿಗುತ್ತದೆ. ಕ್ರಿ. ಶ. ೧೦೯೮-೯೯ರ ಒಂದು ಶಾಸನದಲ್ಲಿ ಅಕ್ಕಸಾಲಿ ಭಾಗೋಜಿಯ ಭಾಗದಾಯದ ಹೆಸರಿದೆ. [12] ಕ್ರಿ. ಶ. ೧೧೩೦ರ ಶಾಸನದಲ್ಲಿ ಅಕ್ಕಸಾಲೆ ಕಮ್ಮಾರನಾಗಿದ್ದ ಕದಿಟ್ಟಯನಾಥಾಚಾರಿಯ ಉಲ್ಲೇಖ ಬರುತ್ತದೆ:[13] ಕ್ರಿ. ಶ. ೧೦೭೪ ಶಾಸನದಲ್ಲಿ ‘ತಿಳಪಳ್ಳಿಯ ಬೀನೋಜನ ಮಗಂ ಕಾಳೋಜ ಶಾಸನಮಂ ಮಾಡಿದ ಬೆಸಕ್ಕೆ ಸೋಮೇಶ್ವರ ಪಂಡಿತರ್ ವರ್ಷಂ ಪ್ರತಿ ಅವಲಕ್ಕಿಗೆ ಖಣ್ಡುಗ ಭತ್ತಮಂ ಕೊಟ್ಟರ್’ ಎಂದು ಬರುತ್ತದೆ. ಕ್ರಿ. ಶ. ೧೦೭೫ ಒಂದು ಶಾಸನದಲ್ಲಿ ಶಿಲ್ಪಿ ಬೀರೋಜಂಗೆ ಸರೋಂಜಗೆ ರಾಯಗಟ್ಟಿಯಿಂ ಬಡಿಗ ಮತ್ತರು ೧೨ ಸಿಡೀ ಹುಣಸೆಯಿಂ ಪಡುವ ಮತ್ತರು ೧೨ ತೋಂಟ ಮತ್ತರು ೨ಎನ್ನುವ ಉಲ್ಲೇಖ ಬರುತ್ತದೆ. ಕ್ರಿ. ಶ. ೧೧೬೩ ಶಾಸನದಲ್ಲಿ ಕಲುಕುಟಿಗ ಕೇತೋಜಂಗೆ ಸ್ಥಾನಿಕರಿಫುತ್ತು ಕಮ್ಮ ಗದ್ದೆಯನುಂ ಬಳಿಯೆಂ ಸಲಿಸುವರು. ಕ್ರಿ. ಶ. ೧೭೧೨ ರ ಕೃಷ್ಣರಾಜು ಪೇಟೆ ತಾಲೂಕು ಬೈರಾಪುರದ ಶಾಸನದಲ್ಲಿ ಪಾಂಚಾಳರಿಗೆ ಅಯಿ ಫಂಡುಗ ಗದ್ದೆಯನ್ನು ಬೈರಾಪುರದ ಮಹಾ ಜನರು ನೀಡಿರುವ ವಿವರ ಸಿಗುತ್ತದೆ. ಕ್ರಿ. ಶ. ಈ ಎಲ್ಲ ಮಾಹಿತಿಗಳು ಆಕ್ಕಸಾಲೆ. ಕಮ್ಮಾರಿಕೆ ಬಡಿಗ ವೃತ್ತಿಗಳು ಒಂದೇ ಕುಟುಂಬದ ವೃತ್ತಿಯಾಗಿದ್ದು ಒಂದೇ ಮೂಲದವೆನ್ನುವುದನ್ನು ದೃಢಪಡಿಸುತ್ತವೆ. ಇಂದಿಗೂ ನನ್ನ ತಂದೆ, ಹಾಗೂ ಚಿಕ್ಕಪ್ಪ ಇವರು ಬಡಿಗತನ, ಕಮ್ಮಾರಿಕೆ, ಅಕ್ಕಸಾಲಿಕೆ ಮೂರು ಕೆಲಸವನ್ನು ನಿರ್ವಹಿಸುವುದು ಇದಕ್ಕೆ ಜ್ವಲಂತ ನಿದರ್ಶನ. ಅಂದರೆ ಈ ಆಯಾಗಾರರು ಪರಸ್ಪರ ಬೇರೆ ಬೇರೆ ಅಲ್ಲ. ಅಗತ್ಯಕ್ಕನುಗುಣವಾಗಿ ಜವಾಬ್ದಾರಿಗಳನ್ನು ಅವರು ನಿರ್ವಹಿಸುತ್ತಿದ್ದರು. ಹೀಗಾಗಿ ಇಂಥ ಆಯಾಗಾರರಿಗೆ ಸಮಾಜದಲ್ಲಿ ಔಚಿತ್ಯವಾದ ಗೌರವಗಳು ಸಿಗುತ್ತಿದ್ದವು.
[bookmark: _ftnref14][bookmark: _ftnref15]ಆಳಂದ ತಾಲ್ಲೂಕಿನ ಮದಿಹಾಳ ಶಾಸನದಲ್ಲಿ (ಕ್ರಿ. ಶ. ೧೧೮೪) ಸ್ವಯಂಭು ಕೋಟಿ ಶಂಕರ ದೇವರಿಗೆ ಸೂಳೆಗೇರಿಯ ಭೂಮಿಯಂ ಆ ದೇವರ ಪುರದಲು ದಂಡಿದೋಷ, ಮಡಿವಳ, ಬಡಗಿ, ಸಿಪ್ಪಿಗ, ಕಮ್ಮಟಿ ಇನಿತುಮಂ ಸರ್ವಭಾದಾ ಪರಿಹರವಾಗಿ ಧಾರಾ ಪೂರ್ವಕಂ ಮಾಡಿಕೊಟ್ಟರು[14] ಎನ್ನುವಲ್ಲಿ ಆಯಗಾರರಿಗೆ ಭೂದಾನ ನೀಡಿದ ವಿವರವಿದೆ. ಇದರಲ್ಲಿ ಬಡಿಗ, ಕಂಬಾರರಂತೆ ಉಳಿದ ಜಾತಿಯ ಆಯಗಾರರ ಹೆಸರು ಇರುವುದು ವಿಶೇಷ. ರಾಷ್ಟ್ರಕೂಟರ ಕಾಲಕ್ಕೆ ಸೇರಿದ ಒಂದು ಶಾಸನದಲ್ಲಿ ಸುಧಾಶೀಳ ಕಾಷ್ಟ್ರೇಷ್ಟಕಂ ಚಿತ್ರಕಾಂಚನ ಲೋಹದಿ ಕಟ್ಟಸ್ಫಟಿತ ನವಕರ್ಮ XXX ತುರಾ ಶ್ರಮXXX ಗಿಗಳ XXX ರ್ತ್ಥಿಗೆ ಹೊತ್ತಾಗೆಗಾ (ಕ್ಷರಾರ್ತ್ಥಿ) ಗಾಗಾರಕಂ ಬಿಟ್ಟಕಯಿ ಎನ್ನುವ ಮಾತು ಬಡಿಗ ಕುಂಬಾರರಂಥ ಕುಶಲಿ ಕರ್ಮಿಗಳಿಗೆ ಹೊತ್ತಿಗೆ ಅನ್ನಕ್ಕಾಗಿ ಭೂಧಾನ ನಿಡಿದ ಸಂಗತಿ ಗಮನಾರ್ಹ. ಕ್ರಿ. ಶ. ೧೨೧೫ರ ನಾಗಾವಿ ನಗರದ ಕಂಮ್ಮಾರ ಬೊಮ್ಮೋಜನು ಶ್ರೀಮಹಾಬಲ ದೇವರ ಕಮ್ಮಾಟಕ್ಕೆ ಕೆಲಸವನ್ನು ಮಾಡಿ ಆದಾಯ ಪಡೆಯುತ್ತಾನೆ.[15]
[bookmark: _ftnref16][bookmark: _ftnref17]ವಿಜಾಪುರದ ಖ್ವಾಜಾಜಹಾನ್‌ಮಸೀದೆ ೨ ನೇಯ ಕಂದದಲ್ಲಿ ದೊರೆತ ಶಾಸನದಲ್ಲಿ (ಕ್ರಿ. ಶ. ೧೨೨೯) ಸ್ಥಾನಚಾರ್ಯ ಸರ್ವಜ್ಞರಾಶಿ ದೇವನಿಂದ ಸ್ವಯಂಭೂ ಶಿವಲಿಂಗ ದೇವಾಲಯಕ್ಕಾಗಿ ಬಡಿಗಿ ಕಾಮೋಜನ ಮಗ ಮಲ್ಲನಿಗೆ ಭೂದಾನ ನೀಡಿದ ವಿವರವಿದೆ.[16] ಕ್ರಿ. ಶ. ೧೧೮೫ ಲಕ್ಕುಂಡಿ ಶಾಸನದಲ್ಲಿ ಶಿಲ್ಪಿಗಳಿಗೆ ಸಂಬಂಧಿಸಿದ ಅನೇಕ ವಿವರಗಳಿವೆ. ಆ ಊರಲ್ಲಿ ಪಾಂಚಾಳರ ಒಂದು ವೃತ್ತಿಸಂಘ ಇದ್ದಿತೆಂದು ಕಾಣುತ್ತದೆ. ಅಲ್ಲಿಯ ನೂರಿಪ್ಪತ್ತು ಶಿಲ್ಪಿಗಳಲ್ಲಿ ಅಚ್ಚಿನ ಮೊಳೆಯವರು, ಬೆಳ್ಳಿಗಮ್ಮಟದವರು, ಬಡಿಗ, ಕಮ್ಮಾರರು ಇದ್ದರು. ಪತ್ರ ಚಿತ್ರಕುಶಳರಾಗಿದ್ದ ಅವರು ಕಮ್ಮಟ ಜಿನಾಲಯಕ್ಕೆ ದತ್ತಿ ಕೊಡುತ್ತಾರೆ.[17]
ಕನಕಪುರ ತಾಲ್ಲೂಕಿನ ಕಬ್ಬಾಳು ಗ್ರಾಮದಲ್ಲಿರುವ ವೀರಗಲ್ಲಿನ ಮೇಲಿರುವ ಒಂದು ಶಾಸನ ಈ ದೃಷ್ಟಿಯಿಂದ ಗಮನಾರ್ಹವಾದದ್ದು. ಕ್ರಿ. ಶ. ೧೪೨೯ ಕ್ಕೆ ಸಲ್ಲುವ ಈ ಶಾಸನದಲ್ಲಿ ವಿಶ್ವಕರ್ಮ ಸಮುದಾಯಕ್ಕೆ ದಾನ ನೀಡಿದ ವಿವರಗಳಿವೆ. ಸಮಸ್ತ ವೀರ ಪಾಂಚಾಳರು ಸೇರಿಕೊಂಡು ಪೆರುಗಾಳ ಮಲ್ಲೋಜ ಬಯರೋಜರಿಗೆ ಈ ದಾನವನ್ನು ಬಿಟ್ಟಿದ್ದಾರೆ. ಇನ್ನೊಂದು ವಿಶೇಷವೆಂದರೆ ಈ ಉದ್ಯೋಗಸ್ಥರ ಕುಲದೇವಿಯಾದ ಕಾಳಿಕಾದೇವಿಯ ಪ್ರಸ್ತಾಪ ಶಾಸನದ ಎರಡು ಹಾಗೂ ಇಪ್ಪತ್ಮೂರನೆಯ ಸಾಲಿನಲ್ಲಿ ಬಂದಿರುವುದು.
[bookmark: _ftnref18]೧೩. . . . . . ಸಮಸ್ತ ನಗರ ವೀರಪಾಂಚಾಳ ಊ
೧೪ ಪೆರುಗಳ ಮಲ್ಲೋಜ ಬಯಿರೋಜನವರಿಗೆ ಕೊಟ್ಟಸಾ
೧೫ ಸನದ ಕ್ರಮವೆಂತೆಂದರೆ ಸಂವತರೆಹಳ್ಳಿ ಸರ
೧೬ ಮಹಾಳಿ ಹಿರಿಯುರ ಬಡಿಗೆ ಕಮ್ಮರಿಕೆ ಅಕ್ಕಸಾಲಿಕೆ
೧೭ ಪಾಂಚಾಳ ಕೊಲವರ್ತನೆ ಬೇಡಿಗೆಯೇನುಳವನು ಸರ್ವಮಾ
೧೮ ನ್ಯವಾಗಿ ಕೊಟೆಉ . . . . . [18]
ಬಂಗಾರ ಪೇಟೆ ತಾಲ್ಲೂಕಿನ ಮರಗಲ್ಲು ಶಾಸನದಲ್ಲಿ (ಕ್ರಿ. ಶ. ೧೪೩೦) ಮರಗಲ್ಲು ಗ್ರಾಮದ ಹಲವು ಪಾಂಚಾಳರು ಸೇರಿ ಸಂತೆಯನ್ನು ಕಟ್ಟಿಸಿ ಭೂಮಿ ಹಾಗೂ ತೆರಿಗೆಯನ್ನು ಮಾನ್ಯವಾಗಿ ಬಿಟ್ಟ ಉಲ್ಲೇಖಗಳು ದೊರೆಯುತ್ತವೆ.
[bookmark: _ftnref19]೧೦. ವ ಮರಗಳಲು ಅಯಿವತ್ತಾರು ದೇಶದ ಸಾಲಿ
೧೧. ಮೂಲೆ ಸಮಸ್ತ ಹಲರು ಪಂಚಾಳಸಹಿತವಾಗಿ ಕೂ
೧೨. ಡಿ ಸಂತೆಯ ಕಟ್ಟಿಸಿದ ಸಂಬಂಧ ಆ ಸಂತೆಯ ಪ
೧೩. ಟ್ಟಣಸ್ವಾಮಿ ಚಿಯಿಯ ಬಸ್ಸಿಸೆಟ್ಟಿಗೆ ಮಾಂನ್ಯವಾಗಿ
. . . . . . . . . . .
. . . . . . . . . . .
೨೦. ಕಬ್ಬಿಣದಕೆಲಸ, ಮರಕೆಲಸ, ಅಕ್ಕಸಾಲೆ
೨೧. ಅಗಸ ನಾವಿಂದ ಹೊಲೆಯನು ಯಿಂ
೨೨. ತಿವರು ಸರ್ವಮಾನ್ಯ ಸಲಿಸುವರು.[19]
ದಾನ ನೀಡುವ ಹಾಗೂ ಪಡೆಯುವ ಸಂದರ್ಭದಲ್ಲಿ ಆಯಗಾರರಿಗೆ ಸಿಗುತ್ತಿದ್ದ ಮಹತ್ವ ಇದರಿಂದ ತಿಳಿದುಬರುತ್ತದೆ.
[bookmark: _ftnref20]ಅದೇ ರೀತಿ ಹಂಪಿ ವಿರೂಪಾಕ್ಷ ದೇವಾಲಯದ ರಂಗಮಂಟಪದ ಉತ್ತರ ದ್ವಾರದಲ್ಲಿರುವ ಘಂಟೆಯ ಮೇಲೆ ಪ್ರಭವ ಸಂವತ್ಸರದಲ್ಲಿ ಈ ಘಂಟೆಯನ್ನು ಮಲಣರಸ ಮಾಡಿಸಿದ. ಈ ಘಂಟೆಯನ್ನು ಮಾಡೊದವರು ಬೊಂಮ್ಮಜ ಚಿಬಸ್ವಯನ ಮಗ ವೀರಣ ಮಾಡಿಸಿದರು. ಕಂಚಗಾರ ಬಸ್ವಯನು ಮಾಡಿದನು ಎಂದಿದೆ. (೧೮ನೇ ಶತಮಾನ)[20]
[bookmark: _ftnref21]ಮಾಲೂರು ತಾಲ್ಲೂಕಿನ ತೇಕಲ್ಲು ಶಾಸನ (ಕ್ರಿ. ಶ. ೧೪೩೧) ದಲ್ಲಿ ಮಹಾ ಮಂಡಳೇಶ್ವರ ನಾದ ಸಾಳುವ ಗೋಪರಾಜವೊಡೆಯರ ಪ್ರಧಾನಿಯಾದ ಸಿಂಗಿರಾಜನು ತೇಕಲ್ಲಿನ ವರದರಾಜ ದೇವರ ಮುಖ ಮಂಟಪದ ಗೋಪುರಕ್ಕೆ ಬಾಗಿಲು ಮಾಡಿದ ಬಡಿಗ ಬೇಜೋಜದೇವನಿಗೆ. ಕಬ್ಬಿಣದ ಕೆಲಸ ಮಾಡಿದ ಕಮ್ಮಾರ ಅಂಗೋಜನಿಗೆ ಭೂದಾನ ನೀಡುತ್ತಾನೆ. ಅಷ್ಟೇ ಅಲ್ಲದೆ ಕುದುರೆ, ಸತ್ತಿಗೆಗಳನ್ನು ಲಾಂಛನವಾಗಿ ನೀಡಿದ ವಿವರಗಳು ದೊರೆಯುತ್ತವೆ.[21] ಇದರಿಂದ ವಿಧಿತವಾಗುವುದೇನೆಂದರೆ ಕಮ್ಮಾರ ಹಾಗೂ ಬಡಗಿ ವೃತ್ತಿಗಳು ಕೇವಲ ಕೂಲಿ ವೃತ್ತಿಗಳಾಗಿರಲಿಲ್ಲ ಎನ್ನುವುದು.
ಇತರ ಉಲ್ಲೇಖಗಳು
[bookmark: _ftnref22]ಕ್ರಿ. ಶ. ೧೧೧೮ರ ಶಾಸನದಲ್ಲಿ ಕಮ್ಮಾರಿಕೆಯಿಂದ ದೊರೆಯುವ ಆದಾಯದಲ್ಲಿ ೧/೧೦ ಭಾಗದಂತೆ ದೇವರಿಗೆ ಆರ್ಪಿಸಿದ ವಿಷ್ಯ ಬರುತ್ತದೆ. ಕ್ರಿ. ಶ. ೧೦೯೯ ಶಾಸನದಲ್ಲಿ ‘ಕಮ್ಮರವಿಟ್ಟಿ’ ಎಂಬ ಪ್ರಯೋಗ ಕಮ್ಮಾರರು ಬಿಟ್ಟಿ ಕೆಲಸ ಮಾಡುತ್ತಿದ್ದ ವಿಷಯ ವನ್ನು ಸೂಚಿಸುತ್ತದೆ.31 ಕ್ರಿ. ಶ. ೧೧೮೯ರ ಗದಗ ತಾಲ್ಲೂಕಿನ ಹೊಂಬಳ ಗ್ರಾಮದ ಶಾಸನದಲ್ಲಿ ಕಂಚಗಾಱ ದೇವರ ಉಪಕರಣಗಣಳೆಲ್ಲವೂ ಕೂಲಿಯಂ ಕೊಳ್ಳದೆ ಮಾಡಿ ಕೊಡುವಂತಾಗಿ ಬಿಟ್ಟರು ಎಂದು ಬರುತ್ತದೆ. ಬಿಟ್ಟ ಬೆಸನ ಮಾಡುವುದು ಶೂದ್ರರು ಹಾಗೂ ಕಾರುಕರಗೆ ಬಿಟ್ಟ ವಿಷಯವಾಗಿತ್ತು. ಆದರೆ ಇಲ್ಲಿ ಕಮ್ಮಾರರು ಬಿಟ್ಟ ಕೆಲಸ ಮಾಡಿಕೊಡಬೇಕೆನ್ನುವ ಸಂಗತಿ ಕಂಬಾರರನ್ನು ಶೂದ್ರ ಸಮುದಾಯಗಳಲ್ಲಿ ಒಂದಾಗಿ ಪರಿಗಣಿಸಿದ್ದಾರೆ. ಎಂಬ ಸಂದೇಹ ಉಂಯಾಗಿತ್ತದೆ. ಆದರೆ ಬಹಳಷ್ಟು ಶಾಸನಗಲ್ಲಿ ಪ್ರಯೋಗವಾಗಿರುವ ಒಂಭತ್ತು ಪಣಕಟ್ಟಿನವರು ಅಷ್ಟಾದಶ ಪ್ರಜೆಗಳು ಎನ್ನುವ ಊರ ಪ್ರಮುಖ ಗುಂಪುಗಳಲ್ಲಿ ಒಂಭತ್ತು ಪನಕಟ್ಟನ ಎಡಗೈ ಗುಂಪಿನಲ್ಲಿ ಪಾಂಚಾಳರನ್ನು ಗುರಿತಿಸುತ್ತಾರೆ.
ಕ್ರಿ. ಶ. ೧೧೩೮ರ ಧಾರವಾಡ ಜಿಲ್ಲೆಯ ಮತ್ತೂರು ಗ್ರಾಮದ ಶಾಸನದಲ್ಲಿ ಕಮ್ಮನವಳ್ಳಿಯ ಜಕ್ಕಿಸೆಟ್ಟಿಯು ಮತ್ತೂರಿನ ಮೇಲೆ ದಾಳಿಮಾಡಿ ಹೆಣ್ಣುಮಕ್ಕಳನ್ನು ಅಪಹರಿಸಬೇಕೆಂದು ಕೊಂಡಾಗ ಆ ಗ್ರಾಮದ ಕಮ್ಮಾರ ಮಾಚನು ಅವನೊಂದಿಗೆ ಹೋರಾಟ ಮಾಡಿ ಅವನನ್ನು ಕೊಂದುದಲ್ಲದೇ ಆ ಹೋರಾಟದಲ್ಲಿ ಮರಣ ಹೊಂದಿದನೆಂದು ಹೇಳಿದೆ. ಗೊಟ್ಟುಗೊಂಡ ಗ್ರಾಮದ ಜಕ್ಕಿಗೌಡ, ಕಂಕಗೌಡ ಮತ್ತು ಅಲ್ಲಿಯ ಸಮಸ್ತ ಪ್ರಜೆಗಳು ಸೇರಿ ಮಾಚನ ಅಣ್ಣನಿಗೆ ೨೨ ಕಮ್ಮಬೂಮಿ ಮತ್ತು ೫೦ ಕಮ್ಮ ಹಕ್ಕಲನ್ನು ದಾನ ನೀಡಿದ ವಿಷಯ ಬರುತ್ತದೆ. ಹಾಗೆ ಕ್ರಿ. ಶ. ೧೧೫೨ರ ಧಾರವಾಡ ಜಿಲ್ಲೆಯ ಮತ್ತೊಂದು ಶಾಸನದಲ್ಲಿ ಗಮ್ಮಾರ ಗಳಯಾನೆಂಬ ಮಹಾಯೋಧನು ಯುದ್ಧದಲ್ಲಿ ಹೋರಾಡಿ ಮಡಿದ ವಿಷಯ ಬರುತ್ತದೆ.
ಕ್ರಿ. ಶ. ೧೨ನೇ ಶತಮಾನಕ್ಕೆ ಸೇರಿದ ಹಾವೇರಿ ತಾಲ್ಲೂಕಿನ ದೇವಿಹೊಸೂರಿನ ವೀರಗಲ್ಲು ಶಾಸನದಲ್ಲಿ ಸರ್ವ ನಮಸ್ಯದನಾದಿಯಗ್ರಹಾರಂ ದೆಯ್ಯದ ಪೊಸವೊರಂ ಶ್ರೀ ಮನ್ಮಹಮಂಡಳೇಶ್ವರ ಕೀರ್ತಿ ದೇವರಸ ನಿರದುತರುವ ಕೊಂಡ ಹೋಹಲ್ಲಿ ಅಕ್ಕಸಾಲಿ ದಾಸೋಜಂ ಮಾಱುಂ ತಿರಿರ್ಚ್ಚಿಕಾದಿ ಶ್ರೀ ಸಾಸಿರ್ವ್ವರ, ಶ್ರೀ ಪಾದಶರಣೆಂದು ಸುರಲೋಕ ಪ್ರಾಪ್ತನಾದ ಉಲ್ಲೇಖವಿದೆ. ಇವನ ಸ್ಮರಣೆಗಾಗಿ ವೀರಗಲ್ಲು ಹಾಕಿಸಲಾಗಿದೆ.
ಕ್ರಿ. ಶ. ೧೧೩೮ರ ಹೊಯ್ಸಳ ವಿಷ್ಣುವರ್ಧನ ಕಾಲಕ್ಕೆ ಸೇರಿದ ಬೊಮ್ಮನಹಳ್ಳಿ ಶಾಸನದಲ್ಲಿ ಕಿರಿಯ ಬಸವಾಚಾರಿ ಸಾರ್ವಜನಿಕರಿಗಾಗಿ ಕೆರೆ ಹಾಗೂ ದೇವಾಲಯ ಕಟ್ಟಿಸಿ ತಾನೇ ತಪ್ಪಸ್ವಿಯಾಗಿ ಧರ್ಮ ಪಾಲನೆ ಮಾಡಿದ ಉಲ್ಲೇಖವಿದೆ. ಅದೇ ರೀತಿ ಕ್ರಿ. ಶ. ೧೧೮೬ರ ಶಾಸನದಲ್ಲಿ ಬಡಿಗ ಕಲ್ಲೋಜನು ತನಗೆ ಬರುವ ಕೂಟುಯಲ್ಲಿಯೇ ಹೊಸೂರು ಮೋರಕೇಶ್ವರ ನಿತ್ಯ ನೈವೇಧ್ಯಕ್ಕಾಗಿ ಅಕ್ಕಿಯನ್ನು ಶ್ರೀ ಆಗಸ್ತ್ಯ ಮುನಿಗಳ ಕಾಲ್ತೊಳೆದು ದಾನ ಬಿಡುತ್ತಾನೆ. ಕ್ರಿ. ಶ. ೧೪೮೦ರ ಶಾಸನವೊಂದರಲ್ಲಿ ಬಡಿಗಿ ಲಿಂಗೋಜನು ಜಗಳೂರು ತಾಲ್ಲೂಕಿನ ನಿಬಗೂರಿನಲ್ಲಿ ಆಂಜನೇಯ ಗುಡಿಥಿ ಕೆಲಸ ಮಾಡುತ್ತಾನೆ. ಅದಕ್ಕಾಗಿ ಊರಗೌಡ ಅವನಿಗೆ ಅರವತ್ತು ಒಕ್ಕಲು ಮಾನ್ಯ ನೀಡುತ್ತಾನೆ.
ಕ್ರಿ. ಶ. ೧೪೩೧ ಮಾಲೂರು ತೇಕಲ್ಲು ಗ್ರಾಮದ ವರದಾರಾಜ ಸ್ವಾಮಿ ದೇವಾಸ್ಥಾನದಲ್ಲಿ ದೇವೂಜ ಎಂಬ ಬಡಗಿಯ ಗುಡಿಗೆ ಸಂಬಂಧಿಸಿದ ಮರ ಕೆಲಸ ಮಾಡಿದ್ದಕ್ಕಾಗಿ ಗದ್ದೆ. ಹೊಲ ಕೊಡಲಾಗಿದೆ ಎಂದು ಉಲ್ಲೇಖವಿದೆ. ಕ್ರಿ. ಶ. ೧೪೧೮ರ ಶಾಸನದಲ್ಲಿ ವೀರ ಪಂಚಾಳರು ವಿಜಯನಗರದ ಹರಿಹರ ರಾಯನಿಗೆ ಸಿಂಹಾಸನವನ್ನು ಮಾಡಿಕೊಟ್ಟಿದ್ದಕ್ಕಾಗಿ ರಾಜ ಮೆಚ್ಚಿ ಎತ್ತು, ಎಮ್ಮೆ, ಗಾಡಿ. ಆಭರಣ ಮುಂತಾದವುಗಳ ಮೇಲೆ ಪಾಂಚಾಳರ ಕಟ್ಟಬೇಕಾಗಿದ್ದ ತೆರಿಗೆಯನ್ನು ಮನ್ನಾಮಾಡುವ ಉಲ್ಲೇಖ ದೊರೆಯುತ್ತದೆ.
ಕ್ರಿ. ಶ. ೧೨೧೯ರ ಅಬಲೂರು ಶಾಸನದಲ್ಲಿ ಬಡಗಿ ಮಾಚ ಹಾಗೂ ಹೋಮ ಎನ್ನುವ ಅಣ್ಣತಮ್ಮರ ವಿವರ ಬರುತ್ತದೆ.
ವ || ಬೀರಗವುಡಿನ ಬೆಸವರಂ ಬಡಗಿ ಕೇತೋಜನ ಮಕ್ಕಳು ಮಾಚಂಗೋಮಂಗಳು ಮಾಡಿದ ವೀರ ಮೆಂತೆಂದೆಡೆ
ಕಂ || ಘುಟ್ಟಿಸಿ ನೂಂಕಿದ ಜಾಜಿಯ
ಥಟ್ಟಂ ಕಟ್ಟಾಳು ಬಡಗಿ ಮಾಚಂ ತಾಗಲ್‌
ನಿಟ್ಟಿಸಿ ಗೋಮನು ಇಸೆ ಪಡ
ಲಿಟ್ಟುದು ತತ್ಕ್ಷಣದಿ ವೈರಿ ಬಳಸಿನಿತನಿತಂ
[bookmark: _ftnref23]ಸೋದರರಿಬ್ಬರ ವೀರಂ
ಮೇದಿಗಚ್ಚರಿಯಿದೆನಿಸಿ ಧುರದೊಳು ಪಲರಂ
ಕಾದಿ ತವೆಕೊಂದು ಸ್ವರ್ಗ್ಗ
ಕ್ಕೋದರ್ಜ್ಜವವೆಸೆಯ ಮಾಚನುಂ ಆ ಗೋಮಂ32
[bookmark: _ftnref24][bookmark: _ftnref25][bookmark: _ftnref26][bookmark: _ftnref27]ಮದ್ಧೇಬಿಹಾಳ ತಾಲ್ಲೂಕಿನ ಹುಲ್ಲೂರು ಶಾಸನದಲ್ಲಿ ನಾದುಗಂಡೆಯ ಬಯಿಚೋಜನ ಮಗ ಗೋಪಣನು ಕುಲುಮೆಯಯಿಕುವ ಮೂಲಸ್ಥಾನದ ಗುಡಿ ಪಲುವರದ ಎನ್ನುವ ಉಲ್ಲೇಖ ಬರುತ್ತದೆ.[22] ಕಂಚಾಗಾರ ಕೀವಿಶೆಟ್ಟಿ[23] ಶಿಲ್ಪಿರೇವಯ್ಯ[24] ಅಕ್ಕಸಾಲಿ ಭಾಗೋಜನ[25] ಹೊಲದ (ಸು. ೧೪ನೇ ಶತಮಾನ) ಉಲ್ಲೇಖಗಳು ಅಭ್ಯಾಸಾರ್ಹವಾದಂಥವು. ಕ್ರಿ. ಶ. ಸು. ೮೮೩ರ ಒಂದು ಶಾಸನದಲ್ಲಿ ಒಳಗೊಂದೆಯ ಗಾಮುಂಡರು ಇತರರು ಸೇರಿ ಕೆರೆಗೆ ಸೇರಿದ್ದ ಬೂಮಿಯಲ್ಲಿ ಸ್ಪಲ್ಪ ಭಾಗವನ್ನು ಕುಲುಮೆಗೆ ಕೊಟ್ಟ ವಿವರ ಸಿಗುತ್ತದೆ. ಕ್ರಿ. ಶ. ಸು ೧೪-೧೫ ನೇ ಶತಮಾನಕ್ಕೆ ಸೇರಿರಿರಬಹುದಾದ ಈ ಶಾಸನದಲ್ಲಿ ಮಳಿಯಪ್ಪನ ಮಗ ಮೋನಪ್ಪಯ್ಯನಿಗೆ ಕೆರೆ ಕಟ್ಟಿದ್ದಕ್ಕೆ ಮಾನ್ಯ ನೀಡಿದ ಉಲ್ಲೇಖವಿದೆ.
[bookmark: _ftnref28]ಶ್ರೀಗುರು ಮಾಳಿಗ(ಪ್ಪ)ನ
ಮಗ ಮೋನಪತೈ(ಯ)
ನವರಿಗೆ ಕೆರೆಕಟಿ
ದಕ್ಕೆ ಕೊಟ್ಟ (ಮಾನ್ಯ) [26]
[bookmark: _ftnref29][bookmark: _ftnref30]ಸಾಲವಾಡಗಿ ಶಾಸನವೊಂದರಲ್ಲಿ ಕಾಣುವ (ಸು. ಶ. ೧೨) ಮೂರುಜಾವಿ ಮುನಿಯ ಉಲ್ಲೇಖ ಗಮನರ್ಹವಾದುದು. ಕಾಶ್ಮೀರಬ್ರತಿ ಮೂರುಜಾವಿ ಮುನಿಯಿಂದ ಹೊರೆ ಯುಮೇಶ್ವರ ದೇವಾಲಯದ ಪುನಃ ನಿರ್ಮಾಣ ಮಾಡಿದ ಉಲ್ಲೇಖವಿದೆ[27] ಈತ ಅಬ್ಬಲೂರಿನ ಏಕಾ<ತ ರಾಮಯ್ಯನೊಂದಿಗೆ ಕಾಣುವ ಮೂರುಜಾವಿ ಮುನಿಯಾಗಿರ ಬಹುದೆ? ಎನ್ನುವ ಸಂದೇಹ. ಈ ಊಹೆ ಸರಿಯಾದರೆ ಉತ್ತರ ಕರ್ನಾಟಕದಲ್ಲಿ ಕಾಣುವ ಮೂರುಜಾವಿ ದೇವರ ಪರಂಪರೆಗೆ ಹೊಸ ಆಯಾಮ ಪ್ರಾಪ್ತವಾಗಲಿದೆ. ಕ್ರಿ. ಶ. ೧೫೫೯ರ ಒಂದು ಶಾಸನದಲ್ಲಿ ಎಲ್ಲೋಜ, ತಮ್ಮೋಜ, ಮತು ಉಲ್ಲೋಜ ಎಂಬ ಮೂವರು ಕಮ್ಮಾರು ಕೃಷಿ ಕೆಲಸಕ್ಕೆ ನೀರನ್ನು ಎತ್ತುವ ಏತಕ್ಕಾಗಿ ಕಬ್ಬಿಣದ ಬಾನಿಯನ್ನು ಧರ್ಮಕ್ಕೆಂದು ಮಾಡಿಕೊಡುತ್ತಾರೆ. ಇವರು ತಮ್ಮನ್ನು ಶ್ರೀಮತು ಕಾಳಿಕಾ ಕಮಟೇಶ್ವರ ದೇವರ ವರಪ್ರಸಾದಿಗಳು ಎಂದು ಹೇಳಿಕೊಂಡಿದ್ದಾರೆ.[28]
ಹೀಗೆ ದಾನ ನೀಡುವ ಹಾಗೂ ಪಡೆಯುವ ನೆಲೆಗಳಲ್ಲಿ ಮಾತ್ರವಲ್ಲದೇ ವೀರ ಯೋಧರಾಗಿ ಸಮಾಜ ಸುಧಾರಕರಾಗಿ, ದೇವಸ್ಥಾನ ನಿರ್ಮಾಪಕರಾಗಿ ಬಡಿಗ, ಕಮ್ಮಾರ, ಅಕ್ಕಸಾಲಿಗರು ಕಾಣಿಸುವುದು ವಿಶೇಷವಾಗಿದೆ. ಇದು ಪಾಂಚಳಕರಿಗೆ ಆ ಹೊತ್ತಿನ ಸಾಮಾಜಿಕ ಸಂದರ್ಭದಲ್ಲಿದ್ದ ಸ್ಥಾನಮಾನಗಳನ್ನು ಗ್ರಹಿಕೆಗೆ ತರುತ್ತದೆ.

ಶಾಸನಗಳಲ್ಲಿ ಆಯಗಾರಿಕೆ ಸಂಸ್ಕೃತಿ (೩)
ನ್ಯಾಯ ಪಂಚಾಯ್ತಿಯಲ್ಲಿ
ಆಯಗಾರರಾದ ಬಡಿಗ ಕಮ್ಮಾರರು ವೈಯಕ್ತಿಕ ಪುಣ್ಯ ಕಾರ್ಯಗಳ ಜೊತೆಗೆ ದೇವಸ್ಥಾನ ನಿರ್ಮಾಣ ಹಾಗೂ ನ್ಯಾಯ ಪಂಚಾಯ್ತಿಯಲ್ಲಿ ನ್ಯಾಯ ತೀರ್ಮಾನದಂತಹ ಸಾರ್ವಜನಿಕ ಕಾರ್ಯಗಳಲ್ಲು ವಿಶೇಷವಾಗಿ ಕಾಣಿಸಿಕೊಳ್ಳುತ್ತಾರೆ. ಕೊಪ್ಪಳದ ಅಗಡಿ ಸಂಗಣ್ಣನವರ ಮನೆಯಲ್ಲಿದ್ದ ತಾಮ್ರ ಶಾಸನದಲ್ಲಿ ಅಕ್ಕಸಾಲಿ ಸಿರಿಮಂಣನ ಉಲ್ಲೇಖ ಬರುತ್ತದೆ.
ಬೊಮ್ಮಗೌಡನೆಂಬವನು (ಕ್ರಿ. ಶ. ೧೫೮೩) ಕೊಪ್ಪಳದ ಕಸಬೆ ಗೌಡಕಿಯನ್ನು ವಿವಿಧ ಕಾರಣಗಳಿಂದ ತನಗೆ ತೂಗಿಸಿಕೊಂಡು ಹೋಗಲು ಅಸಾಧ್ಯವಾದಾಗ ಅದನ್ನು ಜಡಣ ಗೌಡನೆಂಬವನಿಗೆ ೨೭೫ ವರಹಗಳಿಗೆ ಮಾರುತ್ತಾನೆ. ತನಗೆ ಬಂದ ಆಯಾಗಾರಿಕೆ ಮಾನ್ಯವನ್ನು ಹಿಟ್ಟು -ಹುಗ್ಗಿ, ನಿಧಿ- ನಿಕ್ಷೇಪ, ಜಲ- ಪಾಷಾಣ, ಅಕ್ಷಣೆ- ಆಗಮಿ, ಸಿದ್ಧ- ಸಾಧ್ಯಗಳೆಂಬ ಆಷ್ಟಭೋಗವನ್ನು ಹೆಂಡತಿ-ಮಕ್ಕಳ ಅನುಮತಿಯೊಂದಿಗೆ ನೀಡುತ್ತಾನೆ. ಇದಕ್ಕೆ ಕೊಪ್ಪಳ ಸೀಮೆಯ ದೇಸಾಯಿಗಳು, ಸೇನುಬೋವರು ಮತ್ತು ಅಷ್ಟಾದಶ ಪ್ರಜೆಗಳು ಸಾಕ್ಷಿಯಾಗಿದ್ದಾರೆ ಈ ಅಷ್ಟಾದಶ ಪ್ರಜೆಗಳಲ್ಲಿ ಅಕ್ಕಸಾಲಿ ಸಿರುಮಣ್ಣನೂ ಹಾಗೂ ಕಮ್ಮಾರ ಮುದಿಯಪರ ಪ್ರಸ್ತಾಪ ಬರುವುದು ವೀಶೇಷ.
ಶಾಸನದ ಎರಡನೆಯ ಮುಖದ ೮೩ನೇ ಸಾಲಿನಲ್ಲಿ ಸಿರಿಮಣ್ಣನ ಹೆಸರು ಬರುತ್ತದೆ.
೭೬. ಯಿದಕ್ಕೆ ಸಾಕ್ಷಿಗಳು ಕೊಪ್ಪಳದ ಸೀಮೆ
೭೭. ಯ ದೇಸಾಯಿಗಳು ಮುಂತಾದ ಕಸ
೭೮. ಬೆಗೌಡ ಸೇನಬೋವರು ಅಷ್ಟದಶ ಪ್ರ
೭೯. ಜೆಗಳು ಮುಂತಾದ ಆಯಾಗರರು
೮೦. ಸಾಕ್ಷಿಗಳು
೮೧. ದೇಸಾಯಿ ವಿಟಪಸಾಕ್ಷಿ
೮೨. ಸಿರಮಣಗೌಡನ ಸಾಕ್ಷಿ
೮೩. ವಿರುಪಣ ಗೌಡನ ಸಾಕ್ಷಿ
೮೪. ಚಿಕ್ಕಜೆಡೆಗಣಗೌಡನ ಸಾಕ್ಷಿ
೮೫. ಗುಂಮಟಪುರದ ಧರಣಿ
೮೬. ಗೌಡನ ಸಾಕ್ಷಿ|| ಗೊಂದಿ
೮೭. ಗೊಂಡನ ಸಾಕ್ಷಿ || ಕಂಮ
೮೮. ರ ಮುದಿಯಪನ ಸಾಕ್ಷಿ
೮೯. ಅಕ್ಕಸಾಲೆ ಸಿರಿಮಂಣನ ಸಾ
೯೦. ಕ್ಷಿ|| ಮದಿಗ ಮುದಕ ಸಾಕ್ಷಿ
೯೧. ಸೇನಭೋವ ದೇವ
೯೨. ರಸ ಸಾಕ್ಷಿ || ಪಟ
೯೩. ಲೂರರಸ ಸಾಕ್ಷಿ
೯೪. ಪಟಂಣ ಸೆಟ್ಟಿ
೯೫. ಸಾಕ್ಷಿ|| ದರ್ಮಣಪ
೯೬. ಸಾಕ್ಷಿ
೯೭. ತಳವ
೯೮. ರ ಗಿರಿಯಪನ ಯಿ
೯೯. ತನ ಸಾಕ್ಷಿ
ಸಾಲು ೮೭ರಲ್ಲಿ ಬರುವ ಕಂಮರ ಮುದಿಯಪ ಎನ್ನುವುದು ಕಂಮ್ಮಾರ ಮುದಿಯಪ ಎಂದಿರಬಹುದಾಗಿದೆ.33
ಕ್ರಿ. ಶ. ೧೬೭೧ರ ಕೊಪ್ಪಳದ ಇನ್ನೊಂದು ತಾಮ್ರ ಶಾಸನದಲ್ಲಿ ಹಸ್ತಿವತಿ (ಆನೆಗೊಂದಿ) ನಾಡಿನ ಕಾತರಕಿ- ೮ ರಲ್ಲಿನ ಕೊಪ್ಪಳದ ಸೇನಬೋವಿಕೆಯನ್ನು ಕ್ರಯಕ್ಕೆ ಮಾರಿದ ವಿಷಯವನ್ನು ದಾಖಲಿಸುತ್ತದೆ. ಈ ಸಂದರ್ಭದಲ್ಲಿ ಕೊಪ್ಪಳ ಸೀಮೆಯ ದೇಸಾಯಿಗಳು ಮುಂತಾದ ಕಸಬೆಗೌಡರು ಅಷ್ಟದಶ ಪ್ರಜೆಗಳು ಮುಂತಾದ ಆಯಗಾರರೂ ಸಾಕ್ಷಿ ಗಳಾಗಿರುತ್ತಾರೆ. ಇದರಲ್ಲಿ ಕುಮ್ಮಾರ ಪಡಂಣನು ಒಬ್ಬ ಸಾಕ್ಷಿಗಾರ. ಅಂದರೆ ಅಷ್ಟಾದಶ ಪ್ರಜೆಗಳಲ್ಲಿ (ಆಯಗಾರರಲ್ಲಿ) ಕಮ್ಮಾರ ಬಡಿಗ ಅಥವಾ ಅಕ್ಕಸಾಲಿಗಳು ಇದ್ದೇ ಇರುತ್ತಾರೆನ್ನುವ ವಿವರ ಈ ಎರಡು ಶಾಸನಗಳಿಂದ ಸಿಗುತ್ತದೆ.
೪೦. …..ಕೊಪ್ಪಳದ ಸೀಮೆಯ ದೇಶಾ(ಸಾ)ಯಿ
೪೧. ಗಳು ಮುಂತಾದ ಕಸಬೆಗೌಡರು ಆ
೪೨. ಷ್ಟದಶ ಪ್ರಜೆಗಳು ಮುಂ(ತಾ)ದ ಆ (ಆ)
೪೩. ಯಗಾರರೂ ಸ (ಸಾ)ಕ್ಷಿಗಳು
೪೪. ದೇಶಾ(ಸಾ)ಯಿ ದೇ(ದೇ)ಸಕು
೪೫. ಲ ಕರಣಿ ಸ(ಸಾ)ಕ್ಷಿ
೪೬. ವಿಟಪ್ಪನ ಸಾಕ್ಷಿ
೪೭. ಗಿರಿಯಪ್ಪ ಗೌಡನ ಮಗ
೪೮. ಬಸವಣ್ಣ ಗೌಡನ ಸ (ಸಾ)ಕ್ಷಿ
೪೯. ಕುಮಾರ ಪಡಂಣನ ಸ(ಸಾ)ಕ್ಷಿ
೫೦. ತಳವರ ಕನಕನಯ
೫೧. ದೇಶ (ದೇಸಾ)ಯಿ ದೇ (ದೇ)ಸಕು
೫೨. ಲಕರಣೆ ಬಸವ
೫೩. ಪನ ಸ(ಸಾ)ಕ್ಷಿ
೫೪. ಕಂನಪ ಗೌಡನ
೫೫. ಮಗ ಗಿಯಪನ
೫೬. ಸ(ಸಾ)ಕ್ಷಿ ಬಡಿಗೇರ ಕ
೫೭. ರಿ ವೀರಂಣ ಸಕಿ (ಸಾಕ್ಷಿ)
೫೮. ಕಮಂ ನಂದಂಣ
ಕಮರ ಎನ್ನುವ ಪದ ೪೯ ಮತ್ತು ೫೮ನೇ ಸಾಲಿನಲ್ಲಿ ಪುನರಾವರ್ತನೆಯಾಗುತ್ತದೆ. ಅದೇ ರೀತಿ ಬಡಿಗೇರ ವೀರಣ್ಣನ ಹೆಸರು ಪ್ರಸ್ತಾಪವಾಗುತ್ತದೆ.34
ಅಷ್ಟಾದಶ ಪ್ರಜೆಗಳು ಎನ್ನುವ ಪರಿಕಲ್ಪನೆಯಂತೆ ‘ಬಾರಬಲೂತಿ’ ಎನ್ನುವ ನ್ಯಾಯ ಪಂಚಾಯ್ತಿ ವ್ಯವಸ್ಥೆ ಜಾರಿಯಲ್ಲಿತ್ತು. ಬಾರಾಬಲೂತಿ ವ್ಯವಸ್ಥೆಯೆಂದರೆ ಅದೊಂದು ಸ್ವಯಂ ಆಡಳಿತ ಘಟಕವಾಗಿತ್ತು. ವಿಜಯನಗರೋತ್ತರ ಕಾಲದ ಗ್ರಾಮ ಸಮುದಾಯದ ಒಂದು ಸಾಮಾನ್ಯ ಲಕ್ಷಣವಾಗಿತ್ತು. ಈ ವ್ಯವಸ್ಥೆಯಲ್ಲಿ ಗೌಡ (ಗ್ರಾಮದ ಮುಖ್ಯಸ್ಥ) ಶಾನುಭೋಗ (ಗ್ರಾಮಲೆಕ್ಕಿಗ) ಪಂಚಾಂಗದ ಬ್ರಾಹ್ಮಣ (ಜ್ಯೋತಿಷಿ) ಕಮ್ಮಾರ (ಕಬ್ಬಿಣದ ಕೆಲಸದವ) ಅಕ್ಕಸಾಲೆ (ಚಿನ್ನ, ಬೆಳ್ಳಿ ಕೆಲಸದವ) ಕುಂಬಾರ (ಮಡಿಕೆ ಮಾಡುವವ) ಆಗಸ (ಬಟ್ಟೆ ಒಗೆಯುವವ) ಕೆಲಸಿ (ಕ್ಷೌರಿಕ) ತೋಟಿ (ಜಲಗಾರ) ತಳವಾರ (ಕಾವಲಿನವ) ನೀರುಗಂಟಿ (ಕೆರೆಯ ತೂಬುಗಳನ್ನು ನಿಯಂತ್ರಿಸುವವ) ಮತ್ತು ಓಜರವನು (ಬಡಿಗಿ) ಇವರು ಗ್ರಾಮದ ಆಡಳಿತವನ್ನು ನಿರ್ವಹಿಸುವ ಪಂಚರಾಗಿದ್ದರು. ಇದರಲ್ಲಿ ಕಮ್ಮಾರ, ಅಕ್ಕಸಾಲಿ ಹಾಗೂ ಬಡಗಿ ಮೂವರೂ ಪ್ರಾತಿನಿಧ್ಯ ಪಡೆದಿರುವುದು ವಿಶೇಷವಾಗಿದೆ.35
ಕೆಲವು ಆಯ್ದ ಶಾಸನಗಳಿಂದ ಹೆಕ್ಕಿ ತೆಗೆದ ಇಲ್ಲಿನ ಉಲ್ಲೇಖಗಳು ನಮ್ಮ ಸಮ ಕಾಲೀನ ಸಾಮಾಜಿಕ ಸಂದರ್ಭದಲ್ಲಿ ಆಯಗಾರರ ವೃತ್ತಿಗಳ ಬಗ್ಗೆ ಇದ್ದ ವ್ಯಾಖ್ಯಾನಗಳನ್ನು ಪುನರ್‌ಪರಿಶೀಲನೆಗೆ ಒಡ್ಡಲು ಪ್ರೇರೇಪಿಸುತ್ತವೆ. ವೃತ್ತಿ ಹಾಗೂ ವೃತ್ತಿಕಾರರ ಬಗೆಗಿನ ವಸಾಹತು ಶಾಹಿ ವ್ಯಾಖ್ಯಾನಗಳು, ವೃತ್ತಿ ಹಾಗೂ ವೃತ್ತಿ ಸಮುದಾಯಗಳು ತನ್ನೊಳಗೆ ರೂಪಿಸಿಕೊಳ್ಳುತ್ತಿರುವ ಹಾಗೂ ಆರೋಪಿಸಿಕೊಳ್ಳುತ್ತಿರುವ ಸಾಂಸ್ಕೃತೀಕರಣ ಗುಣಧರ್ಮಗಳನ್ನು ತಳ್ಳಿ ಹಾಕುತ್ತವೆ. ಬರೀ ಕೂಲಿ ಕಾರ್ಮಿಕ ಅಥವಾ ಕೃಷಿ ಸಮಾಜದ ಲಗತ್ತಿ ನಂತೆ ನೋಡುವ ದೃಷ್ಟಿಕೋನಗಳನ್ನು ಬದಾಯಿಸುತ್ತವೆ. ಶಾಸನಸ್ಥ ಮಾಹಿತಿಗಳಲ್ಲಿ ಪ್ರಭುತ್ವದ ಆಯಾ ಸಾಮಾಜಿಕ ಸಂದರ್ಭದ ಪ್ರಾಧಾನ್ಯತೆ ಇದ್ದಾಗಲೂ ಬಾಬುದಾರರಾಗಿ ಜವಾಬ್ದಾರಿಯುತ ಸ್ಥಾನಗಳಲ್ಲಿ ಕಾಣಿಸುವ ಪಾಂಚಾಳ ಕುಲದ ಆಯಗಾರಂಥ ಕಸುಬುದಾರರು ಒಂದು ಪರಿಪೂರ್ಣ ಸಮಾಜದ ನಿರ್ಮಾತೃಗಳಾಗಿದ್ದರು. ಶಾಸನಗಳನ್ನು ಮುಂದಿಟ್ಟುಕೊಂಡು ಬರೀ ಪ್ರಭುತ್ವ ಹಾಗೂ ಆದರ ಶೋಷಿತ ಮುಖಗಳನ್ನೇ ವೈಭವೀಕರಿಸಿ ನಡೆದ ಅಧ್ಯಯನಗಳು ಕಸುಬುದಾರ ವರ್ಗದ ಸಾಮಾಜಿಕ ಅನನ್ಯತೆಗಿಂತ ಪ್ರಭುತ್ವದ ಪರ ಅಥವಾ ವಿರೋಧಿ ನೆಲೆಯ ವ್ಯಾಖ್ಯಾನಗಳನ್ನೇ ಬೆಳೆಸಿ ಬಿಟ್ಟವು.
ಒಬ್ಬ ಆಯಗಾರನ ಮಗನಾಗಿ ಬೆಳೆದು ಬಂದ ನನ್ನಂಥವರಿಗೆ ವ್ಯವಸ್ಥೆಯ ಶೋಷಿತ ಹಾಗೂ ಶ್ರೇಣೀಕೃತ ಮುಖಗಳಿಗಿಂತ ಕಸುಬುದಾರ ವರ್ಗಗಳಲ್ಲಿದ್ದ ಸೃಷ್ಟಿಶೀಲತೆ ಹಾಗೂ ಶ್ರಮದ ಬದ್ಧತೆ ಮುಖ್ಯವೆನಿಸುತ್ತದೆ. ಕೂಲಿ, ಹೊಟ್ಟೆ, ಬಟ್ಟೆ, ಪ್ರಾಮುಖ್ಯತೆ ನಡುವೆಯೂ ಆಯಗಾರ ವೃತ್ತಿಗಳು ಕಾಯ್ದುಕೊಳ್ಳುವ ಆಂತರಿಕ ಪ್ರಜ್ಞೆ ಹಾಗೂ ಸಮಾಜಮುಖಿ ಚಲನೆ ಮುಖ್ಯವೆನಿಸುತ್ತದೆ. ಇದರಿಂದ ವೃತ್ತಿಗಳು ಎಂದೋ ನಾಶವಾಗಿ ಹೋಗಬೇಕಿತ್ತು. ಪರಿಸರದ ಮಿತಿಯೊಳಗೆ ಅರಳಿ ವಿಕಸಿಸುವ ಇಂಥ ಸಾಂಪ್ರದಾಯಿಕ ವೃತ್ತಿಗಳ ಮುಖ್ಯ ಗುಣ ಸೃಷ್ಟಿಶೀಲತೆ. ಇಂಥ ಗುಣವೇ ಪ್ರಭುಸಮ್ಮಿತ ಸಾಮಾಜಿಕ ಸಂದರ್ಭ ಗಳಲ್ಲೂ ಆಯಗಾರರನ್ನು ರಿಕ್ತಸ್ಥಾನಗಳಲ್ಲಿ ಶಾಸನಸ್ಥಗೊಳಿಸಲು ಸಾಧ್ಯವಾಯಿತು. ಚರಿತ್ರೆಯನ್ನು ಅತಿ ರಂಜಿತ ಅಥವಾ ಅತಿ ವಿಮರ್ಶಾತ್ಮಕವಾಗಿ ನೋಡುವುದಕ್ಕಿಂತ ಪೂರ್ವಗ್ರಹವಿಲ್ಲದ ಸಮಾಧಾನದಿಂದ ನೋಡುವ ಆಗತ್ಯವಿದೆ. ಏಕೆಂದರೆ ಸಮಾಜ ಸಂಸ್ಕೃತಿಗಳೆಂದರೆ ಒಮ್ಮುಖ ಅಥವಾ ಹಿಮ್ಮುಖ ವ್ಯಾಖ್ಯಾನಗಳಿಗೆ ಒಳಗಾಗುವ ಪಾರ್ಶ್ವಿಕ ಆಕೃತಿಗಳಲ್ಲ. ಅವನ್ನು ಬಹುಮುಖಿ ಆಯಾಮಗಳಿಂದ ನೋಡುವ ಆಗತ್ಯವಿದೆ. ಆವಾಗ ಆಯಗಾರರಂಥ ಕೆಳಜಾತಿ ಹಾಗೂ ಕೆಳವರ್ಗ ಸಾಮಾಜಿಕ ಸಂಚಲನೆಯಲ್ಲಿ ವಹಿಸಿದ ಪಾತ್ರ ಕುರಿತು ಹೊಸ ವ್ಯಾಖ್ಯಾನ ಮಾಡಬಹುದು.
ವಿಶೇಷವೆಂದರೆ ಮೇಲೆ ಉಲ್ಲೇಖಿಸಿದ ಹೆಚ್ಚಿನ ಶಾಸನಗಳು ರಾಜನ ನೇರ ಆಡಳಿತ ಪರೀಧಿಯಿಂದ ಹೊರಗಿರುವಂಥ ಸ್ಥಾನಿಕ ಆಧಿಕಾರಿಗಳಾದ, ಮಾಂಡಳಿಕರು, ಗೌಡ, ಕುಲಕರ್ಣಿಯಂಥ ಕೆಳಹಂತದ ವಿಭಾಗಾಧಿಕಾರಿಗಳ ಆಡಳಿತ ಪ್ರದೇಶದಲ್ಲಿ ಬರೆಯಿಸ ಲ್ಪಟ್ಟಂಥವು. ಹೀಗಾಗಿ ರಾಜನ ದಾನ ಶಾಸನಗಳಿಗಿಂತ ಭಿನ್ನವಾದ ವಿಶ್ಲೇಷಣ ದಾಟಿ ಇವುಗಳಿಗೆ ಅನ್ವಯಿಸುತ್ತದೆ. ಶಾಸನಗಳಲ್ಲಿ ಉಕ್ತವಾದ ಆಯಗಾರರು, ಅವರ ಸಾಂಸ್ಕೃತಿಕ ಬಂಧುತ್ವ ಹಾಗೂ ಬಹುಳತ್ವ ಒಂದು ಪೂರ್ಣಪ್ರಮಾಣದ ಜಗತ್ತು. ಹನ್ನೆರಡನೆ ಶತಮಾನದ ಶಾಸನವೊಂದರಲ್ಲಿ ಕಾಣುವ ಬಡಗಿ, ಕಮ್ಮಾರ, ಅಕ್ಕಸಾಲೆ, ಅಸಗ, ಸಮಗಾರ, ದೇಡ, ಹೊಲೆಯರ ಕೂಡೆ ಒಳಗಾಗಿ…..36 ಎನ್ನುವ ಉಲ್ಲೇಖ ಬಡಿಗ ಕಮ್ಮಾರ ಅಕ್ಕಸಾಲಿಗ ಜೊತೆಗೆ ಅಸ್ಪೃಷ್ಯರೆಂದು ಗುರುತಿಸುವ ಸಮಗಾರ, ಹೊಲೆಯರಂಥ ಕೆಳ ಸಮುದಾಯಗಳು ಸಮಾನ ಮಾನ್ಯತೆ ಪಡೆದಿರುವುದು ವಿಶೇಷ. ಬಹಳಷ್ಟು ಶಾಸನಗಳು ಇಂಥ ಆಯಗಾರ ವರ್ಗಗಳನ್ನು ‘ಅಷ್ಟಾದಶ ಪ್ರಜೆಗಳು’, ‘ಸಮಸ್ತ ನಾಡವರು’, ಎಂದು ಗುರುತಿಸುವುದು ಆಭ್ಯಾಸಾರ್ಹವಾದುದು. ಇಂಥ ಸಂಗತಿಗಳನ್ನು ಬರೀ ಶುಷ್ಕ ಜಾತಿ ನಿಷ್ಠ ಸ್ಥಳಗಳಲ್ಲಿಟ್ಟು ನೋಡುವುದಕ್ಕಿಂತ ಕುಲಕಸುಬುಗಳ ವೃರ್ತಿಸಮುದಾಯಗಳ ಸಹಜ ಸ್ಥಿತಿಯಲ್ಲಿಟ್ಟು ಎಲ್ಲ ನೋಡಬೇಕು. ಆವಾಗ ಮೇಲು -ಕೀಳು ಎನ್ನುವ ಸಂಗತಿಗಳಿಂಗಿಂತ ಎಲ್ಲ ವೃತ್ತಿಗಳು ಪರಸ್ಪರ ಹೊಂದಿದ್ದ ಅಂತರಿಕ ಹಾಗೂ ಸಾಮಾಜಿಕ ಬದ್ಧತೆಗಳು ಸಮಷ್ಠಿ ಪ್ರಜ್ಞೆಗಳು ಬರುತ್ತವೆ.
ಪಾಂಚಾಳರಿಗೆ ವೃತ್ತಿ ಹಾಗೂ ಉತ್ಪಾದನೆಗಳೊಂದಿಗೆ ಅದು ಬರೀ ಮತ್ತೊಬ್ಬರ ಸೇವೆ ಎಂದಾಗಿರಲಿಲ್ಲ ಯಾಂತ್ರಿಕವೂ ಅಗೀರರಲಿಲ್ಲ ಅದೊಂದು ಜೀವನ ವಿಧಾನವಾಗಿತ್ತು. ಅದು ದೂರಗಾಮಿ ಪ್ರವೃತ್ತಿಯನ್ನು ಹೊಂದಿತ್ತು. ನಿರಂತರ ಶೋಧ ಹಾಗೂ ಗತಿಶೀಲ ಸ್ವರೂಪವನ್ನು ಈ ವ್ಯಕ್ತಿಗಳು ಹೊಂದಿದ್ದವು. ಆಪಾರವಾದ ಆರ್ಥಿಕ ಸಬಲತೆ ಹಾಗೂ ಸಾಮಾಜಿಕ ಕೀರ್ತಿ ಅವುಗಗಳಿಗಿರದಿದ್ದರೂ ತನ್ನ ಮಿತಿಯೊಳಗೆ ಅವು ಸೃಷ್ಟಿಸಿ ಕೊಂಡ ಬದುಕಿನ ನೆಲೆಗಳು ಅಲ್ಲಗಳೆಯುಂಥವಲ್ಲ. ಸಾಂಪ್ರದಾಯಿಕ ಸಾಮಾಜಿಕ ವಿಧಾನದಲ್ಲೂ ಆಯಗಾರ ಸಮುದಾಯಗಳ ಕ್ರಿಯಾಶಕ್ತಿ ದಾಖಲೆಗೊಂಡಿದ್ದು ಸಣ್ಣದೇನಲ್ಲ. ಈ ನಿಟ್ಟಿನಲ್ಲಿ ಶಾಸನೋಕ್ತ ಆಯಗಾರ ಸಮುದಾಯಗಳನ್ನು ಸ್ಥಿರ ಮಾದರಿಯ ರಂಜನೀಯ ಅಥವಾ ಅತಿ ನಿಕೃಷ್ಟ ದೃಷ್ಟಿಯಿಂದ ನೋಡಿದರೆ ಸಾಲದು. ಇಂಥ ಅಧ್ಯಯನ ಕ್ರಮಗಳು, ವೃತ್ತಿಗಳ ಭೌತಿಕ ಸ್ವರೂಪದ ಅರ್ಥಗಳನ್ನು ಅವುಗಳ ಸಾಂದರ್ಭಿಕ ವಿವರಗಳನ್ನು ಕೊಡುತ್ತವೆಯೇ ಹೊರತು ಸಂದರ್ಭದ ಆಚೆಗಿನ ಸಂಕಥನಗಳನ್ನು ನಿರೂಪಿಸುವುದಿಲ್ಲ.
ಸಮಾರೋಪ
ಪರಂಪರೆಯಿಂದ ಬೆಳೆದು ಬಂದ ಕೃಷಿ ಹಾಗೂ ಅದನ್ನಾಧರಿಸಿ ಬೆಳೆದ ಗ್ರಾಮ ಕಲೆಗಳು ಅಲ್ಲಿನ ಕೌಟುಂಬಿಕ ಆರ್ಥಿಕ, ಸಮಾಜಿಕ ಜೀವನದೊಂದಿಗೆ ಬೆಸೆದುಕೊಂಡಿರುತ್ತವೆ. ಮತ್ತು ಗ್ರಾಮೀಣ ಸಂಸ್ಕೃತಿಯನ್ನು ಪೋಷಿಸುತ್ತ ಬಂದಿವೆ. ಗ್ರಾಮ ಜೀವನದ ವ್ಯವಹಾರ, ಉತ್ಪತ್ತಿಕ್ರಮ, ಸಂರಕ್ಷಣಾ ವಿಧಾನ ಹಾಗೂ ಮಾಧ್ಯಮಗಳಲೆಲ್ಲ ಪರಂಪರೆಯ ಮುಂದುವರಿಕೆಯ ಗುಣ ಕಂಡುಬರುತ್ತದೆ. ಪರಂಪರೆಯ ಮುಂದುವರಿಕೆ ಎಂದರೆ ಕೇವಲ ಹಿಂದೆ ಇದ್ದುದನ್ನು ಯಥಾವತ್‌ಆಗಿ ಮುಂದುವರಿಸುವುದಲ್ಲ. ಅನಗತ್ಯ ಹಾಗೂ ನಿರ್ಬಲವಾಗಿದ್ದನ್ನು ಸಬಲಗೊಳಿಸುವ ಹಾಗೂ ಸಹಜ ಸಶಕ್ತೀಕರಣಗೊಳಿಸುವ ಕ್ರಿಯಾ ಶೀಲ ಸ್ವರೂಪದ್ದು. ಕ್ರಿಯೆ ಇದ್ದಲ್ಲಿ ಸಹಜವಾಗಿ ಹೊಸತನ ಇದ್ದೇ ಇರುತ್ತದೆ. ಆದರೆ ಈ ಹೊಸತನ ಜೈವಿಕವಾಗಿರುತ್ತದೆ ಎನ್ನವುದು ವಿಶೇಷ.
ಗ್ರಾಮೀಣ ಕುಟುಂಬಗಳಲ್ಲಿ ವೃತ್ತಿ ಹಾಗೂ ಉತ್ಪಾದನೆಗಳೆಂದರೆ ಯಾಂತ್ರಿಕ ಹಾಗೂ ತಾತ್ಕಾಲಿಕವಾದುವುಗಳಿಲ್ಲ. ಒಪ್ಪತ್ತಿನ ಊಟದ ಹಂಬಲ ಮಾತ್ರ ಅವುಗಳಿಗಿರಲಿಲ್ಲ. ಅವು ದೀರ್ಘಕಾಲದ ಕಾರ್ಯಗತಿಯನ್ನು ಹೊಂದಿದ್ದವು. ಹಸಿವು ನೀರಡಿಕೆ ಎನ್ನದೆ ಹೆಂಡಿರು ಮಕ್ಕಳೊಡನೆ ಸತತವಾಗಿ ದುಡಿಯಬೇಕಾದ ಕೌಟುಂಬಿಕ ಕಾರ್ಯಗಳಾಗಿದ್ದವು. ಬಡತನದಲ್ಲಿ ಹುಟ್ಟಿ ದುಡಿಮೆಯೊಡನೆ ಬೆಳೆದು ತಾಪತ್ರಯಗಳೊಂದಿಗೆ ಜೀವಿಸುವ ಕಸುಬುದಾರರ ಬದುಕು ನಿತ್ಯಕ್ರಿಯಾಶೀಲ ಗುಣವುಳ್ಳದ್ದು ಅನ್ವೇಷಕ ಪ್ರವೃತ್ತಿಯುಳ್ಳದ್ದಾಗಿರುತ್ತದೆ.
ಸಾಂಪ್ರದಾಯಿಕ ಆಧುನಿಕ ಪೂರ್ವ ಸಮಾಜದಲ್ಲಿ ಕುಟುಂಬವು ಅತ್ಯಂತ ಮಹತ್ವದ ಸ್ಥಾನ ಪಡೆದಿತ್ತು. ಇದು ವ್ಯಕ್ತಿಯೊಬ್ಬನನ್ನು ಜವಾಬ್ದಾರಿಯುತ ಸದಸ್ಯನನ್ನಾಗಿ ಮಾಡಲು ಅಗತ್ಯವಿದ್ದ ಬಹುತೇಕ ಎಲ್ಲ ಸಮಾಜೀಕರಣ ಕ್ರಿಯೆಗಳಲ್ಲಿಯೂ ಸ್ವತಂತ್ರವಾಗಿ ಇಲ್ಲವೆ ಉಳಿದ ಸಾಮಾಜಿಕ ಸಂಸ್ಥೆಗಳೊಂದಿಗೆ ಸೇರಿ ಭಾಗವಹಿಸುತ್ತಿತ್ತು. ಇದರಿಂದಾಗಿ ವ್ಯಕ್ತಿ ತನ್ನ ಜೀವಿತದ ಅವಧಿಯಲ್ಲಿ ಪ್ರತಿಯೊಂದು ಹಂತದಲ್ಲಿಯೂ ಕುಟುಂಬದ ಕಾರ್ಯವನ್ನು ರಚನೆಯ ಅಂಶಗಳನ್ನು ಪ್ರತಿನಿಧಿಸುತ್ತಿದ್ದನು. ಆದರೆ ಸಮಾಜವು ಆಧುನಿಕರಣ ಪ್ರಕ್ರಿಯೆಯಲ್ಲಿ ಸೇರಿ ಪರಿವರ್ತನೆಗೊಳ್ಳುತ್ತಿದ್ದಂತೆ ಕುಟುಂಬದ ಅನೆಕ ಕಾರ್ಯಗಳನ್ನು ಸಮಾಜದ ಉಳಿದ ಆನುಷಂಗಿಕ ಸಂಸ್ಥೆಗಳು ತಮ್ಮದಾಗಿಸಿಕೊಂಡವು. ಉದಾಹರಣೆಗೆ ಕೈಗಾರಿಕೀಕರಣದಿಂದಾಗಿ ಕುಟುಂಬಾವಲಂಬಿತವಾಗಿದ್ದ ವೃತ್ತಿಗಳು ಮನೆಯ ಪರಿಸರದಿಂದ ಮಾರುಕಟ್ಟೆಗೆ ಸ್ಥಳಾಂತರವಾದವು. ಇದು ವೃತ್ತಿಗಳನ್ನು ಸೇವೆ ಹಾಗೂ ವಂಶಾನುಗತ ಕಲಿಕಾ ಕ್ರಮಗಳಿಂದ ಬೇರ್ಪಡಿಸಿತು. ಹಣಗಳಿಸುವ ಮಾಧ್ಯಮವನ್ನಾಗಿಸಿತು. ಮನೆಯ ಹಾಗೂ ಕಟುಂಬದ ಸದಸ್ಯರ ಅವಿಭಾಜ್ಯ ಅಂಗವಾಗಿದ್ದ ವೃತ್ತಿ ಆ ನೆಲೆಯಿಂದ ಬೇರ್ಪಟ್ಟಿತು. ಕುಟುಂಬಾವಲಂಬಿತ ಉದ್ಯೋಗಗಳು ವ್ಯಕ್ತಿಯ ವ್ಯಕ್ತಿತ್ವದ ಬೆಳವಣಿಗೆ ಹಾಗೂ ಬದಲಾವಣೆಗಳ ಮೇಲೆ ತುಂಬ ಪ್ರಭಾವ ಬೀರುತ್ತಿದ್ದವು. ಆಧುನೀಕರಣದ ಗಂಭೀರ ಪ್ರಭಾವದಿಂದಾಗಿ ಮಗುವಿಗೆ ನೈಸರ್ಗಿಕವಾಗಿ ತನ್ನ ಕುಟುಂಬದಿಂದ ಸಹಜವಾಗಿ ಸಿಗುತ್ತಿದ್ದ ಅನೌಪಚಾರಿಕ ಶಿಕ್ಷಣ ಹಾಗೂ ಸಂಸ್ಕಾರಗಳು, ಮೌಲ್ಯಗಳು, ಲೋಕರೂಢಿಗಳು ಸಿಗದಂತಾಯಿತು. ಇದು ಬರೀ ಪರಂಪರೆಯ ಮುಂದುವರಿಕೆಯಾಗಿ ಮಾತ್ರ ಕಾಣುತ್ತಿರಲಿಲ್ಲ. ಒಬ್ಬ ಜವಾಬ್ದಾರಿಯುತ ನಾಗರಿಕನ ರಚನಾತ್ಮಕ ರೂಪಗೊಳ್ಳುವುಕೆಗೆ ಇಂಬು ನೀಡುತ್ತಿತ್ತು. ಕೌಶಲ್ಯದೊಂದಿಗೆ ಬದುಕನ್ನು ತಾಳಿಕೊಳ್ಳುವ, ಬಾಳಿಕೊಳ್ಳುವ ಹಾಗೂ ರೂಪಿಸಿಕೊಳ್ಳುವ ಜೀವನ ತತ್ವನ್ನು ಕಲಿಸುತ್ತಿತ್ತು. ಹೀಗಾಗಿ ಹೊಸತನ ಎನ್ನುವುದು ಅನ್ಯವೆಂದೆನಿಸದೆ ಅನನ್ಯವೆಂದೆನಿಸುತ್ತಿತ್ತು. ಮಾರುಕಟ್ಟ ಪ್ರಧಾನ ವೃತ್ತಿ ನಿಯಮಗಳು ಲಾಭಕೋರತನದಿಂದಾಗಿ ಮನುಷ್ಯನಿಂದ ಪರಕೀಯವಾದವು. ಇದು ಕುಟುಂಬವೂ ಕೂಡ ಇಂದು ತನ್ನ ಕೆಲವು ಆರ್ಥಿಕ ಸಾಂಸ್ಕೃತಿಕ ಧಾರ್ಮಿಕ ಕಾರ್ಯಗಳನ್ನು ಕಳೆದುಕೊಳ್ಳುವಂಥ ವಾತಾವರಣವನ್ನು ನಿರ್ಮಿಸಿತು.
ತೀವ್ರತರವಾದ ವೈಜ್ಞಾನಿಕತೆ ಹಾಗೂ ವಸ್ತುನಿಷ್ಠತೆಯಿಂದಾಗಿ ಮಾನವೀಯ ಅಂಶಗಳನ್ನು ಸಮಾಜವು ಕಳೆದುಕೊಳ್ಳುತ್ತ ಬಂದಿರುವುದನ್ನು ಜಗತ್ತಿನ ಎಲ್ಲ ಪ್ರಮುಖ ಚಿಂತಕರೂ ಗುರುತಿಸಿದ್ದಾರೆ. ತಂತ್ರಜ್ಞಾನವು ಜನವಾದಿ ಸಂಸ್ಕೃತಿಯನ್ನೊಳಗೊಂಡ ಒಂದು ಸಾಮಾಜಿಕ ಚಿಂತನ ಕ್ರಮವಾಗಿ ಬಳಕೆಯಾದಾಗ ಮಾತ್ರ ಅಭಿವೃದ್ಧಿ ಎನ್ನುವುದು ಸಾರ್ಥಕವಾಗುತ್ತದೆ. ಅಂದರೆ ತಾಂತ್ರಿಕ ಹಾಗೂ ಆರ್ಥಿಕ ಪ್ರಗತಿಗಳು ಕಣ್ಣಿಗೆ ಹೊಡೆಯುವಂತೆ ಕಾಣುತ್ತಿದ್ದರೂ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಅಭಿವೃದ್ಧಿಯಲ್ಲಿ ಅಂಥ ಗಣನೀಯ ಹಾಗೂ ಗುಣಮಟ್ಟದ ಪ್ರಗತಿ ಕಾಣುತ್ತಿಲ್ಲ. ರೇಖಾತ್ಮಕವಾಗಿರುವ ಅಭಿವೃದ್ಧಿ ಮಾದರಿಗಳು ವೃತ್ತಾಕಾರವಾಗಿರುವ ಸಾಮಾಜಿಕ ಹಾಗೂ ಅಂಥ ಕಸುಬುದಾರ ಸಮುದಾಯಗಳು ಒಂದೆಡೆಯಾದರೆ, ತೀವ್ರತರದ ತಾಂತ್ರಿಕ ಆವಿಷ್ಕಾರಗಳು ಮತ್ತೊಂದೆಡೆಯಾಗಿ ಕವಲುದಾರಿ ನಿರ್ಮಾಣವಾಗಿದೆ. ಕಾರಣ ಅಭಿವೃದ್ಧಿಗೆ ಮಾನವಮುಖಿಯಾದ ಜೈವಿಕ ಸಾತತ್ಯವಿಲ್ಲದಿರುವುದೇ ಕಾರಣ. ಅಭಿವೃದ್ಧಿ ಮೀಮಾಂಸೆಯಲ್ಲಿ ಯಂತ್ರ ಹಣ ಹಾಗೂ ಅಂಕಿ – ಸಂಖ್ಯೆಗಳೇ ಪ್ರಧಾನ ಪಾತ್ರವಹಿಸುತ್ತಿವೆ.
ಆಧುನಿಕ ಪೂರ್ವ ಭಾರತದ ಗ್ರಾಮೀಣ ಕರಕುಶಲ ವೃತ್ತಿಗಳು ಹಾಗೂ ವ್ಯವಸಾಯ ಪದ್ಧತಿಗಳು ‘ಸಜ್ಜನ – ಅನ್ನಾಧಾರ’ದ ನೆಲೆಗಳಾಗಿದ್ದವು. ಸ್ವಾವಲಂಬನೆ ಹಾಗೂ ತನ್ಮಯತೆ ಇವುಗಳ ಪ್ರಮುಖ ವಿವೇಕಗಳಾಗಿದ್ದವು. ಅಂದರೆ ಉತ್ಪಾದಕ ವ್ಯಕ್ತಿ ಮತ್ತು ಆ ಕುಟುಂಬದ ಜೀವನ ನಿರ್ವಹಣೆಗೆಂದು ಉತ್ಪಾದನೆ ನಡೆಯುತ್ತಿತ್ತೇ ವಿನಹಃ ಮಾರುಕಟ್ಟೆ ಪ್ರಣೀತ ವ್ಯಾಪಾರ ಸರಕಿನ ಉತ್ಪಾದಕ ಘಟಕವಾಗಿರಲಿಲ್ಲ. ಆದರೆ ಆಧುನಿಕತೆಯು ಭಾರತೀಯ ಸಮಾಜದಲ್ಲಿ ಬೇರೂರುತ್ತ ನಡೆದಂತೆ ಗ್ರಾಮೀಣ ಕಸುಬು ಹಾಗೂ ಕೃಷಿ ಹೆಚ್ಚು ಹೆಚ್ಚು ವ್ಯಾಪಾರೀಕರಣದತ್ತ ವಾಲಿತ್ತು.
ಇಂದು ವೃತ್ತಿಕಾರ ಅಥವಾ ರೈತನೊಬ್ಬ ತನ್ನ ಮತ್ತು ತನ್ನ ಕುಟುಂಬದ ದುಡಿತದ ಮೂಲಕ ಉತ್ಪಾದಿಸುವ ಸರಕು ಅಥವಾ ಆಹಾರ ಪದಾರ್ಥಗಳನ್ನು ತನಗೆಂದು ಉತ್ಪಾದಿಸದೇ ಲಾಭದಾಯಕ ದೃಷ್ಟಿಯಿಂದ ಉತ್ಪಾದಿಸುತ್ತಾನೆ. ಒಬ್ಬ ಬಡಿಗ ಅಡುಗೆಮನೆಯ ದಿನನಿತ್ಯದ ಕಾರ್ಯಗಳಿಗಾಗಿ ಉತ್ಪಾದಿಸುತ್ತಿದ್ದ ಹುಟ್ಟು – ಕಡಗೋಲು, ಲಟ್ಟಣಿಗೆ, ಈಳಿಗೆ ಮಣೆ, ಮೇಜು – ಕುರ್ಚಿ ಇತ್ಯಾದಿ ಅಗತ್ಯ ವಸ್ತುಗಳು ಇಂದು ಸರಕುಗಳಾಗಿ ಮಾರ್ಪಡುತ್ತಿವೆ. ಮೊದಲಾಗಿದ್ದರೆ ಹುಟ್ಟಿಗೆ ಪ್ರತಿಯಾಗಿ ರೊಟ್ಟಿ ಅಥವಾ ದವಸ, ಕಡಗೋಲಿಗೆ ಪ್ರತಿಯಾಗಿ ಬೆಣ್ಣೆ ಅಥವಾ ಗೋಧಿಯನ್ನು ಪಡೆದುಕೊಳ್ಳುತ್ತಿದ್ದ. ಅದು ನಿಯಮವಾಗಿರದೆ ಪರಸ್ಪರ ಒಂದು ಆಂತರಿಕ ಸಂಬಂಧ ಹಾಗೂ ಸೌಜನ್ಯವಾಗಿತ್ತು. ಆದರೆ ಇಂದು ಪರರಿಗಾಗಿ ಉತ್ಪಾದಿಸುವ ಪರಿಸ್ಥಿತಿ ಎದುರಾಗಿದೆ. ಆಹಾರ ಪದಾರ್ಥಗಳು ಹೈನುಗಾರಿಕೆಯಂಥ ದಿನನಿತ್ಯದ ಬಳಕೆ ವಸ್ತುಗಳು ಉದ್ಯಮಶೀಲತೆಯನ್ನು ಪಡೆದಿರುವುದೂ ಕಾರಣವಾಗಿದೆ. ಮರ ಸಿಗದೆ ಇರುವುದು, ಮರದ ಜಾಗದಲ್ಲಿ ಪ್ಲಾಸ್ಟಿಕ್‌ಬಂದಿರುವುದು, ಬಳಸುವ ಜನ ಕಡಿಮೆಯಾಗಿರುವುದು ಕೂಡ ಮುಖ್ಯ ಕಾರಣವಾಗಿದೆ. ಈ ಎಲ್ಲ ಸಂಗತಿಗಳು ಇಂಥ ವೃತ್ತಿಕಾರರ ಉತ್ಪಾದನಾ ವಿಧಾನವನ್ನು ಲಾಭದಾಯಕ ದೃಷ್ಟಿಯಿಂದ ಮಾಡಲು ಪ್ರೇರೇಪಿಸುತ್ತವೆ. ಹೀಗೆ ಮಾರಿದ ಹಣದಿಂದ ಕಸುಬುದಾರ ನೇರ ಮನೆಗೆ ಹೋಗದೆ ಹಣದಿಂದ ಆಧುನಿಕ ಜಗತ್ತಿನಲ್ಲಿ ಲಭ್ಯವಿರುವ ವೈಯಕ್ತಿಕ ಸುಖದ ಸೌಕರ್ಯಗಳನ್ನು ಕೊಳ್ಳುವಲ್ಲಿ ವಿಶೇಷ ಕಾತುರವಹಿಸುತ್ತಾನೆ. ವರಮಾನ ವಸ್ತು ರೂಪದಲ್ಲಿದ್ದಾಗ ಕುಟುಂಬದ ಸದಸ್ಯರು ಹಂಚಿತಿನ್ನುತ್ತಿದ್ದರು. ವರಮಾನ ಹಣದ ರೂಪಕ್ಕೆ ಬಂದಾಗ ಅದು ಸಮುದಾಯ ಕೇಂದ್ರದಿಂದ ವ್ಯಕ್ತಿಕೇಂದ್ರಕ್ಕೆ ತಿರುಗಿತು ಹಾಗೂ ಸುಖಲೋಲುಪತೆಗೆ ದಾರಿಮಾಡಿಕೊಟ್ಟಿತು. ಇದರಿಂದ ಕುಟುಂಬದ ಪರಿಕಲ್ಪನೆ ಸಡಿಲವಾಗುತ್ತ ನಡೆಯಿತು. ಸಾಂಪ್ರದಾಯಿಕ ವೃತ್ತಿಗಳ ಮುಖ್ಯಗುಣ ಪರಿಸರದ ಮಿತಿಯೊಳಗೇ ಅರಳಿ ಸಹಜಗತಿಯಲ್ಲಿ ವಿಕಾಸವಾಗುವುದು. ಆಧುನಿಕ ಜೀವನ ಪದ್ಧತಿಯ ಗುಣ ಪರಿಸರದ ಮಿತಿಯನ್ನು ಮೀರಿ ಅಸಹಜಗತಿಯಲ್ಲಿ ಬದಲಾವಣೆ ಹೊಂದುವುದು. ಇಂಥ ಅಸಹಜ ಬದಲಾವಣೆಯೇ ಪಾರಂಪರಿಕ ಕಲೆಗಳ ಪುನರ್ ಜ್ಜೀವನಕ್ಕೆ ಅಡ್ಡಿಯಾಗಿದೆ.

